
اداریہ
کیا رفعت کی لذّت سے نہ دل کو آشنا تُو نے    

گزاری  عمر پستی میں  مثالِ نقشِ پا تُو نے    

نگاہ چاہئے اسرارِ لا اِلہ کیلئے !


ادارہ تمہید اپنے تمام قارئین اکرام کو عید الاضحیٰ کی پُر خلوص مبارکباد پیش کرتا ہے۔  قربانی کی روایت اگرچیکہ بہت ہی قدیم ہے۔ سابقہ شریعت کی رو سے قربانی صرف اُس جانور یا آدمی کی دی جا سکتی تھی جو ’’پہلا بچہّ ‘‘ہو۔ چنانچہ اسی بنا پر ہابیلؔ نے اپنے باپ حضرت آدم ؑ کے حکم پر جن مینڈھوں کی قربانی کی وہ سب پہلو نٹے تھے۔ آسمانی کتابوں میں بھی جو احکام نازل ہوتے جیسے حضرت موسیٰ ؑ سے روایت ہے کہ ’’کیونکہ بنو اسرائیل میں آدمی اور  جانور کا ہر پہلونٹا بچہّ میرے لیئے ہے۔ ‘‘ (عدو۔ ۸۔ ۱۷) اور جو اولاد خدا کی نذر کی جاتی  اس کو باپ کا ترکہ میں کوئی حصہ نہیں ہوتا تھا۔ چونکہ یہ خدا کا خادم ہوتا ہے۔ چنانچہ توراۃ کی آیت کے مطابق کہ’’ اولاد کو اس لئے مخصوص کر لیا کہ خدا  کے عہد کا تابوت اُٹھا سکے تاکہ خدا کے آگے کھڑا ہو۔ وہ خدا کی خدمت کریں اور  اس کے نام سے برکت حاصل کریں ، یہی وجہ ہے کہ لادیوں کو اپنے بھائیوں کیسا تھ کوئی حصہ اور  ترکہ نہیں ملا۔ کیونکہ ان کا حصہ خدا ہے۔ ‘‘(صماح۔ ۱۰۔ آیت۔ ۸۔ ۹) اور جو شخص خدا کی نذر کر دیا جاتا تھا وہ سرکے بال چھوڑ دیتا تھا اور  اپنے معبد کے پاس جا کر منڈواتا تھا۔ جس طرح آج حج میں احرام کھولنے کے وقت بال منڈوانے کی روایت ہے۔ حضرت ابراہیم ؑ نے جب اپنے خواب کو سچ کر دکھایا جو اپنے سب سے زیادہ محبوب اور  چہیتے بیٹے حضرت اسمعیل ؑ کا سب سے بڑا اور  عظیم الشان کارنامہ تسلیم و رضا ہے یعنی جب قربانی کا حکم ہوا تو دونوں نے بے جھجک اور  وارفتگی کے ساتھ اپنی گردنیں جھکا دیں اور  یہ وصف خدائے عزوجل کی بارگاہ میں اس قدر مقبول ہوا کہ اللہ پاک نے یہی شعارِ اسلامی قرار دیا۔ اسی نسبت حضرت ابراہیم ؑ نے اپنے پیروانِ ملت کا نام ’’مسلم ‘‘ رکھا۔ قرآن پاک میں ارشاد ہے کہ ’’تمہارے باپ ابراہیم ؑ کا مذہب اُسی نے پہلے تمہارا نام مسلمان رکھا تھا۔ ‘‘ (حج۔ ۱۰)اس طرح مسلمان کی ابتداء قربانی سے شروع ہوتی ہے۔ جب حضرت اسمعیل ؑ نے نہایت استقلال کے ساتھ اللہ کے حکم پر اپنی گردن جھکا دی۔ اس موقع پر اللہ پاک نے لفظ ’’اَسلَماَ ‘‘ استعمال فرمایا۔ جو اسلام سے ماخوذ ہے جس کے معنی تسلیم و رضا کے ساتھ خود کو حوالے کر دینا ہے۔ جیسا کہ ارشاد باری ہے۔ ’’فلَمَّا اسلَماَ ‘‘ (صافات۔ ۳) ’’پھر جب دونوں نے اپنے آپ کو (ہمارے )حوالے کر دیا، یہ وہ عمل تھا کہ اللہ تبارک و تعالیٰ نے قیامت تک اُمّت مسلمہ کے لئے جاری کر دیا۔ عید الاضحیٰ اسی عظیم قربانی کی یادگار ہے۔ اور  کلمۂ  توحید کا اقرار بھی خود کو حوالے کر دینا ہے۔ جو توحید کا بنیادی مفہوم و مقصود ہے۔       ایڈیٹر
 سلیمؔ عابدی (حیدرآباد) 
حمد باری تعالیٰ 
تُو راہ صداقت پہ چلانا  مرے مولا

ہر قہر سے آفت سے بچانا مرے مولا

تکتی ہیں کمیں گاہوں سے دشمن کی نگاہیں 
دشمن کی نگاہوں سے بچانا مرے مولا

ہر سانس میں تیرے ہی تصّور کی مہک ہو

اس شان سے دنیا سے اُٹھانا مرے مولا

بندہ ہوں ترا چھوڑ کے جاؤں گا کہاں میں 
جو دے تو وہی میرا ٹھکانا مرے مولا

سرکارؐ کی اُمت سے ہوں یہ دل کو یقیں ہے 
تُو آگ سے دوزخ کی بچانا مرے مولا

ہر گام پہ  دہشت کی ہوا پھیل رہی ہے 
اس خون خرابے سے بچانا مرے  مولا

سایہ ہے تیرے فضل کا ہر ایک کے سَر پر

ہر لب پہ ہے تیرا ہی ترانہ مرے مولا

جو کچھ بھی ہے سلیم ؔعابدی تیرا 

دنیا سے شرافت سے اُٹھانا مرے مولا
٭٭٭
نعت پاکؐ
اقبال متین (حیدرآباد)

میں کیا کیا آپ ؐ سے مانگوں ، مرے فن کو جِلا دینا
معانی کے گہر دینا ، مطالب برَ ملا دینا
جہنم اپنے سینے میں لئے پھرتا ہے فن میرا 

مرے آقاؐ ترے دامن کے صدقے تو ہوا دینا
نہ اتنا سرد کر دینا مرے جذبات کو آقاؐ

نہ اتنی گرمیِ گفتار جس نے دل دکھا دینا
مجھے وہ انکسارِ فن عطا کرنا کہ میں جی لوں 
مجھے کچھ اور  بھی آقاؐ مرے  عجزِ اَنا دینا
تصدّق ہو گئے جتنے بھی آنسو نام پر تیرے 
تو اپنی خاکِ پا دھونے مجھے پانی بنا دینا
بہت عصیاں ہیں جن کی گٹھریاں میں نے بنائی ہیں 
میں سب کچھ کھول کر رکھ دوں ، شفاعت کی دُعا دینا
مرے سرکار ؐ میرے ذہن و دل کو روشنی دے کر

کتابوں میں جہاں انسان ہو ، مجھ کو دکھا دینا
اگر گر جاؤں تھک تھک کر ریاکاروں کے مقتل میں 
تو اپنے پیر سے آقاؐ  ، مرا شانہ ہلا دینا
غلاموں میں ہوں ان کے  آپ ؐ کے پیارے ہیں جو آقاؐ

جو دیواریں ہیں بے چھت کی ، اب ان کو آسرا دینا

٭٭٭

دعوت الی الخیر
مولانا صفی الرحمٰن مبارکپوری 

حَجَّۃُ الوِداع

 
دعوت و تبلیغ کا کام پورا ہو گیا اور  اللہ کی الوہیّت کے اثبات اس کے ماسوا کی الوہیّت کی نفی اور  محمد رسول اللہ ؐ کی رسالت کی بنیاد پر ایک نئے معاشرے کی تعمیر و تشکیل عمل میں آ گئی۔ اب گویا غیبی ہاتف آپ ؐ کے قلب و شعور کو یہ احساس دلا رہا تھا کہ دنیا میں آپؐ کے قیام کا زمانہ اختتام کے قریب ہے ، چنانچہ آپؐ نے حضرت معاذ بن جبل ؓ کو ۱۰ھ میں یمن کا گورنر بنا کر روانہ فرمایا تو رخصت کرتے ہوئے منجملہ اور  باتوں کے فرمایا ’’اے معاذ! غالباً تم مجھ سے میرے اس سال کے بعد نہ مل سکو گے ، بلکہ غالباً میری اس مسجد اور  میری قبر کے پاس سے گذرو گے۔ ‘‘ اور  حضرت معاذ  ؓ یہ سن کر رسول اللہ ؐ کی جُدائی کے غم سے رونے لگے۔ 

در حقیقت اللہ چاہتا تھا کہ اپنے پیغمبر ﷺ کو اس دعوت کے ثمرات دکھلا دے جس کی راہ میں آپؐ نے بیس برس سے زیادہ عرصہ تک طرح طرح کی مشکلات اور  مشقتیں برداشت کی تھیں ، اور  اس کی صورت یہ ہو کہ آپؐ  حج کے موقع پر اطرافِ مکہ میں قبائل عرب کے افراد و نمائندگان کے ساتھ جمع ہوں ، پھر وہ آپ ؐسے دین کے احکام و شرائع حاصل کریں اور  آپؐ ان سے یہ شہادت لیں کہ آپؐ نے امانت ادا کر دی، پیغامِ رب کی تبلیغ فرما دی، اور  اُمّت کی خیر خواہی کا حق ادا فرما دیا۔ اس مشیّت ایزدی کے مطابق نبیﷺ نے جب اس تاریخی حج مبرور کے لئے اپنے ارادے کا اعلان فرمایا۔ تو مسلمانانِ عرب جو ق در جوق پہنچنا شروع ہو گئے۔ ہر ایک کی آرزو تھی کہ وہ رسول اللہ ؐ کے نقشِ پا کو اپنے لئے نشان راہ بناتے اور  آپؐ کی اقتداء کرے۔ (صحیح مسلم)
٭٭٭
پھر سنیچر کے دن جبکہ ذی قعدہ میں چار دن باقی تھے ، رسول اللہؐ   نے کوچ کی تیاری فرمائی۔ (حافظ ابن حجرؓ  نے اس کی عمدہ تحقیق کی ہے۔) بالوں میں کنگھی کی، تیل لگایا، تہبند پہنا، چادر اوڑھی، قربانی کے جانوروں کو قُلاوہ پہنایا، اور  ظہر کے بعد کوچ فرما دیا اور عصر سے پہلے ذُو لحُلیفہ پہنچ گئے۔ وہاں عصر کی نماز دو رکعت پڑھی اور  رات بھر خیمہ زن رہے۔ صبح ہوئی تو صحابہؓ اکرام سے فرمایا، ’’رات میرے پروردگار کی طرف سے ایک آنے والے نے آ کر کہا۔ اس مبارک وادی میں نماز پڑھو اور  کہو، حج میں عمرہ ہے۔ ‘‘ (بخاری)پھر ظہر کی نماز سے پہلے آپؐ   نے احرام کے لئے غسل فرمایا۔ اس کے بعد حضرت عائشہ رضی اللہ عنہا نے آپؐ   کے جسم اطہر اور  سرِ مبارک میں اپنے ہاتھ سے ذَریزَہ اور  مُشک آمیز خوشبو لگائی۔ خوشبو کی چمک آپؐ  کے مانگ اور  داڑھی میں دکھائی پڑتی تھی، مگر آپؐ  نے یہ خوشبو دھوئی نہیں۔ بلکہ برقرار رکھی۔ پھر اپنا تہبند پہنا، چادر اوڑھی، دو رکعت ظہر کی نماز پڑھی، اس کے بعد مصلّے ہی پر حج اور  عمرہ دونوں کا ایک ساتھ احرام باندھتے ہوئے صدائے لَبیک بلند کی۔ پھر باہر تشریف لائے۔ قَصُوَاء اُونٹنی پر سوار ہوئے اور  دوبارہ صدائے لَبیک بلند کی، اس کے بعد اُونٹنی پر سوار کھلے میدان میں تشریف لے گئے تو وہاں بھی لَبیک پُکارا۔ 


اس کے بعد آپؐ  نے اپنا سفر جاری رکھا۔ ہفتہ بھر بعد جب آپؐ  سرِ شام مکّہ کے قریب پہنچے تو ذی طویٰ میں ٹھہر گئے یہ اتوار ۴ ذی الحجہ ۱۰ھ کا دن تھا۔ راستے میں آٹھ راتیں گذری تھیں۔ اوسط رفتار سے اس مسافت کا یہی حساب بھی ہے۔ مسجد حرام پہنچ کر آپؐ  نے پہلے نماز کعبہ کا طواف کیا۔ پھر صفا و مروہ کے درمیان سَعی کی، مگر احرام نہیں کھولا۔ کیونکہ آپؐ  نے حج و عمرہ کا احرام ایک ساتھ باندھا تھا، اور  اپنے ساتھ ہَدْی (قربانی کے جانور) لائے تھے۔ طواف و سَعی سے فارغ ہو کر آپؐ  نے بالائی مکّہ میں حجون کے پاس قیام فرمایا۔ لیکن دوبارہ طوافِ حج کے سوا کوئی اور  طواف نہیں کیا۔ 


آپؐ  کے جو صحابہؓ کرام اپنے ساتھ ہَدْی (قربانی کے جانور) نہیں لائے تھے ، آپؐ  نے اُنہیں حکم دیا کہ اپنا احرام عمرہ  میں تبدیل کر دیں ، اور  بیت اللہ کا طواف اور  صفا مروہ کی سَعْی کر کے پوری طرح حلال ہو جائیں ، لیکن چونکہ آپؐ  خود حلال نہیں ہو رہے تھے اس لئے صحابہؓ کرام کو تردد ہوا۔ آپؐ  نے فرمایا۔ ’’اگر میں اپنے معاملے کی وہ بات پہلے جان گیا ہوتا جو بعد معلوم ہوئی تو میں ہَدْی نہ لاتا، اور  اگر میرے ساتھ ہَدْی نہ ہوتی تو میں بھی حلال ہو جاتا۔ آپؐ  کا یہ ارشاد سن کر صحابہؓ نے سرِ اطاعت خم کر دیا، اور  جن کے پاس ہَدْی نہ تھی وہ حلال ہو گئے۔ 


آٹھ ذی الحجہ۔۔ تروْیہ کے دن۔۔۔ آپؐ  منیٰ تشریف لے گئے۔ اور  وہاں ۹ ذی الحجہ کی صبح تک قیام فرمایا۔ ظہر، عصر، عشاء، اور  فجر (پانچ وقت) کی نمازیں وہیں پڑھیں۔ پھر اتنی دیر توقف فرمایا کہ سورج طلوع ہو گیا۔ اس کے بعد عرفہ کو چل پڑے۔ وہاں پہنچے تو وادی نِمرَہ میں قبہ تیار تھا۔ اسی میں نزول فرمایا۔ جب سورج ڈھل گیا تو آپؐ  کے حکم سے قصْوا ء پر کجاوہ کسا گیا اور  آپؐ  بطنِ وادی میں تشریف لے گئے۔ اس وقت آپؐ  کے گرد ایک لاکھ چوبیس ہزار یا ایک لاکھ چوالیس ہزار انسانوں کا سمندر ٹھاٹھیں مار رہا تھا۔ آپؐ  نے ان کے درمیان ایک جامع خطبہ ارشاد فرمایا۔ آپؐ  نے فرمایا۔ 


’’لوگو ! میری بات سن لو! کیوں کہ میں نہیں جانتا، شاید اس سال کے بعد اس مقام پر میں تم سے کبھی نہ مل سکوں۔ 

تو میں بھی حلال ہو جاتا۔ آپؐ   کا یہ ارشاد سن کر صحابہؓ  اکرام نے سرِ اطاعت خم کر دیا اور جن کے پاس ہدی نہ تھی وہ حلال ہو گئے۔ 


آٹھ ذی الحجہ۔۔ تروْیہ  کے دن۔۔ آپؐ    منیٰ تشریف لے گئے اور  وہاں ۹ ذی الحجہ کی صبح تک قیام فرمایا۔ ظہر، عصر، مغرب، عشاء اور  فجر (پانچ وقت) کی نمازیں وہیں پڑھیں۔ پھر اتنی دیر توقف فرمایا کہ سورج طلوع ہو گیا۔ اس کے بعد عرفہ کو چل پڑے۔ وہاں پہنچے تو وادی نِمرَہ میں قبہ تیار تھا، اسی میں نزول فرمایا۔ جب سور ج ڈھل گیا تو آپؐ  کے حکم سے قَصْوا پر کجاوہ کسا گیا، اور  آپؐ  بطنِ وادی میں تشریف لے گئے۔ اس وقت آپؐ  کے گرد ایک لاکھ چوبیس ہزار یا ایک لاکھ چوالیس ہزار انسانوں کا سمندر ٹھاٹھیں مار رہا تھا۔ آپؐ  نے ان کے درمیان ایک جامع خطبہ ارشاد فرمایا۔ آپؐ  نے فرمایا:۔ 


’’لوگو! میری بات سن لو! کیونکہ میں نہیں جانتا، شاید اس سال کے بعد اس مقام پر میں تم سے کبھی نہ مل سکوں۔ تمہارا خون اور  تمہارا مال ایک دوسرے پر اسی طرح حرام ہے۔ جس طرح تمہارے آج کے دن کی، رواں مہینے کی اور  موجودہ شہر کی حرمت ہے۔ سن لو!  جاہلیت کی ہر چیز میرے پاؤں تلے روند دی گئی۔ جاہلیت کے خون بھی ختم کر دیئے گئے ، اور  ہمارے خون میں سے پہلا خون جسے میں ختم کر رہا ہوں ، وہ ربیعہ بن حارث کے بیٹے کا خون ہے۔۔ یہ بچہ بنو سعد میں دودھ پی رہا تھا کہ انہی ایّام میں قبیلہ ہُذَیل نے اُسے قتل کر دیا۔۔ اور جاہلیت کا سُود ختم کر دیا گیا، اور  ہمارے سُود میں سے پہلا سُود ختم ہے۔ 


ہاں ! عورتوں کے بارے میں اللہ سے ڈرو، کیونکہ تم نے انہیں اللہ کی امانت کے ساتھ لیا ہے ، اور  اللہ کے کلمے کے ذریعے حلال کیا ہے۔ ان پر تمہارا حق یہ ہے کہ وہ تمہارے بستر پر کسی ایسے شخص کو نہ آنے دیں جو تمہیں گوارا نہیں۔ اگر وہ ایسا کریں تو تم انہیں مار سکتے ہو، لیکن سخت مار نہ مارنا، اور  تم پر ان کا حق یہ ہے کہ تم انہیں معروف کے ساتھ کھلاؤ اور  پہناؤ۔ 


 اور میں تم میں ایسی چیز چھوڑے جا رہا ہوں کہ اگر تم نے اُسے مضبوطی سے پکڑے رکھا تو اس کے بعد ہرگز گمراہ نہ ہو گے ، اور  وہ ہے اللہ کی کتاب۔ 


لوگو! یاد رکھو! میرے بعد کوئی نبی نہیں ، اور  تمہارے بعد کوئی اُمّت نہیں۔ لہٰذا اپنے رب کی عبادت کرنا، پانچ وقت کی نماز پڑھنا، رمضان کے روزے رکھنا، خوشی خوشی اپنے مال کی زکوٰۃ دینا، اپنے پروردگار کے گھر کا حج کرنا اور  اپنے حکمرانوں کی اطاعت کرنا، ایسا کرو گے تو اپنے پروردگار کی جنت میں داخل ہو گے۔ 


 اور تم سے میرے متعلق پوچھا جانے والا ہے ، تو تم لوگ کیا کہو گے۔ ؟ ‘‘صحابہؓ  نے کہا ہم شہادت دیتے ہیں کہ آپؐ  نے تبلیغ کر دی، پیغام پہنچا دیا اور  خیر خواہی کا حق ادا فرما دیا۔ 


یہ سن کر آپؐ   نے انگشتِ شہادت کو آسمان کی طرف اُٹھایا اور  لوگوں کی طرف جھکاتے ہوئے تین بار فرمایا ’’اے اللہ گواہ رہ! ‘‘


آپؐ   کے ارشاد ات کو ربیعہؓ بن امیہ بن خلف اپنی بلند آواز سے لوگوں تک پہنچا رہے تھے۔ جب آپؐ  خطبہ سے فارغ ہو چکے تو اللہ عزوجل نے یہ آیت نازل فرمائی۔ 


اَلْیوْمَ اَکْمَلْتُ لَکُمْ دِیْنَکُم وَاَتْمَمْتُ عَلْیکْم نِعْمَتِیْ وَرَضِیْتُ لَکُمْ الاِسلَامَ دِیناَ۔ ’’آج میں نے تمہارے لئے تمہارا دین مکمل کر دیا اور  تم پر اپنی نعمت پوری کر دی، اور  تمہارے لئے اسلام کو بحیثیت دین پسند کر لیا۔ ‘‘


حضرت عمر رضی اللہ عنہ نے یہ آیت سُنی تو رونے لگے۔ دریافت کیا گیا کہ آپ کیوں رو رہے ہیں ؟ فرمایا۔ ’’اس لئے کہ کمال کے بعد زوال  ہی تو ہے۔ ! ‘‘


خطبہ کے بعد حضرت بلالؓ  نے اذان اور  پھر اقامت کہی۔ رسول اللہ ﷺ نے ظہر کی نماز پڑھائی۔ اس کے بعد حضرت بلالؓ نے پھر اقامت کہی اور  آپؐ   نے عصر کی نماز پڑھائی اور  ان دونوں نمازوں کے درمیان کوئی اور  نماز نہیں پڑھی۔ اس کے بعد سوار ہو کر آپؐ  جائے وقوف پر تشریف لے گئے۔ اپنی اونٹنی قصوا کا شکم چٹانوں کی جانب کیا اور  حبلِ مشاۃ (پیدل چلنے والوں کی راہ میں واقع ریتلے تودے ) کو سامنے کیا اور  قبلہ رُخ مسلسل (اسی حالت میں ) وقوف فرمایا۔ یہاں تک کہ سورج غروب ہونے لگا۔ تھوڑی زردی ختم ہوئی، پھر سورج کی ٹکیہ غائب ہو گئی۔ اس کے بعد آپؐ  نے حضرت اُسامہؓ کو پیچھے بٹھایا او ر وہاں سے روانہ ہو کر مُزدلفہ تشریف لائے۔ مُزدلفہ میں مغرب اور  عشاء کی نمازیں ایک اذان اور  دو اقامت سے پڑھیں۔ درمیان میں کوئی نفل نماز نہیں پڑھی۔ اس کے بعد آپؐ  لیٹ گئے ، اور  طلوع فجر تک لیٹے رہے۔ البتہ صبح نمودار ہوتے ہی اذان و اقامت کے ساتھ فجر کی نماز پڑھی۔ اس کے بعد قصوا پر سوار ہو کر مَشُعَر حَرام تشریف لائے اور  قبلہ رُخ ہو کر اللہ سے دُعا کی اور  اس کی تکبیر و تہلیل اور  توحید کے کلمات کہے۔ یہاں اتنی دیر تک ٹھہرے رہے کہ خُوب اجالا ہو گیا۔ 
اسکے بعد سور ج طلوع ہونے سے پہلے پہلے منیٰ کے لئے روانہ ہو گئے۔ اور اب کی بار حضرت فضلؓ بن عباس کو اپنے پیچھے سوار کیا۔ بَطْنِ مُحِسَّر میں پہنچے تو سوار ی کو ذرا تیزی سے دوڑایا۔ پھر جو درمیانی راستہ جمرۂ  کبریٰ پر نکلتا تھا، اس سے چل کر جمرۂ  کبریٰ پر پہنچے۔ اس زمانے میں وہاں ایک درخت بھی تھا۔ اور جمرۂ  کبریٰ اس درخت کی نسبت سے بھی معروف تھا۔ اس کے علاوہ جمرۂ  کبریٰ کو جمرۂ  عقبہ اور  جمرۂ  اُولیٰ بھی کہتے ہیں۔ پھر آپؐ  نے جمرۂ  کبریٰ کو سات کنکریاں ماریں۔ ہر کنکری کے ساتھ تکبیر کہتے جاتے تھے۔ کنکریاں چھوٹی چھوٹی تھیں۔ جنہیں چٹکی میں لے کر چلایا جا سکتا تھا۔ آپؐ  نے یہ کنکریاں بطنِ وادی میں کھڑے ہو کر ماری تھیں۔ اس کے بعد آپؐ  قربان گاہ تشریف لے گئے اور  اپنے دست مبارک سے ۶۳ اونٹ ذبح کئے۔۔ پھر حضرت علی رضی اللہ عنہ کو سونپ دیا اور انہوں نے بقیہ ۳۷ اونٹ ذبح کئے۔ اس طرح سو اونٹ کی تعداد پوری ہو گئی۔ آپؐ   نے حضرت علیؓ  کو بھی اپنی ہدَی(قربانی) میں شریک فرما لیا تھا۔ اس کے بعد آپؐ کے حکم سے ہر اُونٹ کا ایک ایک ٹکڑا کاٹ کر ہانڈی میں ڈالا اور  پکایا گیا۔ پھر آپؐ  نے اور  حضرت علیؓ نے اس گوشت میں سے کچھ تناول فرمایا اور  اس کا شوربا پیا۔ 

بعد ازاں رسول اللہ ﷺ سوار ہو کر مکّہ تشریف لے گئے۔ بیت اللہ کا طواف فرمایا۔ اسے طواف افاضہ کہتے ہیں۔ اور مکہ ہی میں ظہر کی نماز ادا فرمائی۔ پھر چاہِ زمزم پر بنو عبدالمطلب کے پاس تشریف لے گئے۔ وہ حجاج اکرام کو زمزم پلا رہے تھے۔ آپؐ  نے فرمایا ’’بنو عبدالمطلب تم لوگ پانی کھینچو۔ اگر یہ اندیشہ نہ ہوتا کہ پانی پلانے کے اس کام میں لوگ تمہیں مغلوب کر دیں گے تو میں بھی تم لوگوں کے ساتھ کھینچتا۔۔ ‘‘ یعنی اگر صحابہؓ  رسول اللہ ﷺ کو خود پانی کھینچتے ہوئے دیکھتے تو ہر صحابیؓ خود پانی کھینچنے کی کوشش کرتا، اور  اس طرح حجاج کو زمزم پلانے کا شرف بنو عبدالمطلب کو حاصل تھا۔ اس کا نظم ان کے قابو میں نہ رہ جاتا۔ چنانچہ بنو عبدالمطلب نے آپؐ  کو ایک ڈول پانی دیا اور  آپؐ  نے اس میں سے حسبِ خواہش پیا۔ 


آج یوم النحر تھا یعنی ذی الحجہ کی دس تاریخ تھی۔ نبیؐ   نے آج بھی دن چڑھے (چاشت کے وقت) ایک خطبہ ارشاد فرمایا تھا۔ خطبہ کے وقت آپؐ  خچر پر سوار تھے۔ اور  حضرت علیؓ آپؐ   کے ارشادات صحابہؓ کو سُنا رہے تھے۔ صحابہؓ کرام کچھ بیٹھے اور  کچھ کھڑے تھے۔ آپؐ  نے آج کے خطبے میں بھی کل کی کئی باتیں دُہرائیں۔ 
صحیح بخاری اور  صحیح مسلم میں حضر ت ابو بکر رضی اللہ عنہ کا یہ بیان مروی ہے کہ نبی ﷺ نے ہمیں یوم النحر (دس ذی الحجہ) کو خطبہ دیا۔ فرمایا۔ 


’’زمانہ گھوم پھر کر اپنی اسی دن کی ہئیت پر پہنچ گہا ہے جس دن اللہ نے آسمان و زمین کو پیدا کیا تھا۔ سال بارہ مہینے کاہے۔ جن میں سے چار مہینے حرام کے ہیں ، تین پے در پے یعنی ذی قعدہ، ذی الحجہ اور  محرم اور  ایک رجب مضَر جو جمادی الآخرہ اور  شعبان  کے درمیان ہے۔ ‘‘


آپؐ  نے یہ بھی فرمایا کہ یہ کون سا مہینہ ہے ؟ ‘‘ ہم نے کہا، اللہ اور  اس کے رسولؐ  بہتر جانتے ہیں۔ اس پر آپؐ  خاموش رہے ، یہاں تک کہ ہم نے سمجھا کہ آپؐ  اس کا کوئی اور  نام رکھیں گے۔ لیکن پھر آپؐ  نے فرمایا۔ کیا یہ ذی الحجہ نہیں ہے۔ ؟ ہم نے کہا کیوں نہیں ! آپؐ  نے فرمایا یہ کون سا شہر ہے ؟  ہم نے کہا اللہ اور  اس کے رسولؐ   بہتر جانتے ہیں۔ اس پر آپؐ  خاموش رہے یہاں تک کہ ہم نے سمجھا آپؐ  اس کا کوئی اور  نام رکھیں گے ، مگر آپؐ  نے فرمایا۔ کیا یہ بلدہ (مکّہ) نہیں ہے۔ ؟  ہم نے کہا کیوں نہیں ! آپؐ  نے فرمایا، اچھا تو یہ دن کون سا ہے۔ ؟ ہم نے کہا اللہ اور  رسولؐ   بہتر جانتے ہیں۔ اس پر آپؐ  خاموش رہے ، یہاں تک کہ ہم نے سمجھا آپؐ  اس کا کوئی اور  نام رکھیں گے۔ مگر آپؐ  نے فرمایا۔ کیا یہ یوم النحر(قربانی) کا دن، یعنی دس ذی الحجہ  نہیں ہے۔ ؟ ہم نے کہا کیوں نہیں ! آپؐ  نے فرمایا، اچھا تو سنو! کہ تمہارا خون، تمہار ا مال اور  تمہاری آبرو ایک دوسرے پر ایسے ہی حرام ہے جیسے تمہارے اس شہر اور  تمہارے اس مہینے میں تمہارے آج کے دن کی حرمت ہے۔ اور  تم لوگ بہت جلد اپنے پروردگار سے ملو گے ، اور  وہ تم سے تمہارے اعمال کے متعلق پوچھے گا۔ لہٰذا دیکھو! میرے بعد پلٹ کر گمراہ نہ ہو جانا کہ آپس میں ایک دوسرے کی گردنیں مارنے لگو۔ بتاؤ! کیا میں نے تبلیغ کر دی؟ صحابہؓ نے کہا۔ ہاں !  آپؐ  نے فرمایا۔ ’’اے اللہ! گواہ رہ۔۔۔ جو شخص  موجود ہے وہ غیر موجود تک (میری باتیں ) پہنچا دے۔ کیونکہ بعض وہ افراد جن تک (یہ باتیں پہنچائی جائیں گی وہ بعض (موجود) سننے والے سے کہیں زیادہ ان باتوں کے فربست کو سمجھ سکیں گے۔ ‘‘(صحیح بخاری)


ایک روایت میں ہے کہ آپؐ  نے ا س خطبے میں یہ بھی فرمایا۔ ’’یاد رکھو! کوئی بھی جرم کرنے والا اپنے سوا کسی اور  پر جرم نہیں کرتا (یعنی اس جرم کی پاداش میں کوئی اور  نہیں بلکہ خود مجرم ہی پکڑا جائے گا۔)یاد رکھو! کوئی جرم کرنے والا اپنے بیٹے پر یا کوئی بیٹا اپنے باپ پر جرم نہیں کرتا(یعنی باپ کے جرم میں بیٹے کو یا بیٹے کے جرم میں باپ کو نہیں پکڑا جائے گا۔) یاد رکھو! شیطان مایوس ہو چکا ہے کہ اب تمہارے اس شہر میں کبھی بھی اس کی پوجا کی جائے ، لیکن اپنے جن اعمال کو تم لوگ حقیر سمجھتے ہو ان میں اس کی اطاعت کی جائے گی اور  وہ اسی سے راضی ہو گا۔ (ترمذی، ابن ماجہ، مشکوٰۃ)اس کے بعد آپؐ   ایّام تشریق (۱۱۔ ۱۲۔ ۱۳ ذی الحجہ کو) منیٰ میں مقیم رہے۔ اس دوران آپؐ  حج کے مناسک بھی ادا فرما  رہے تھے۔ ملّتِ ابراہیمی کے سنن ہدی بھی قائم کر رہے تھے ، اور  شرک کے آثار و نشانات کا صفایا بھی فرما رہے تھے۔ آپؐ  نے ایّام تشریق میں بھی ایک دن خطبہ دیا۔ چنانچہ سنن ابی داؤد میں بہ سند  حسن مروی ہے کہ حضرت سراء بنت بنہان رضی اللہ عنہا نے فرمایا کہ رسول اللہ ﷺ نے ہمیں رؤس کے دن (۱۲ ذی الحجہ) خطبہ دیا اور  فرمایا، کیا یہ دن ایّام تشریق کا درمیانی دن نہیں ہے ؟ (ابوداؤد) آپؐ   کا آج کا خطبہ بھی کل (یو م النحر) کے خطبے جیسا تھا، اور  یہ خطبہ سورۂ  نصر کے نزول کے بعد دیا گیا تھا۔ ایّام تشریق کے خاتمے پر دوسرے یوم النّفر یعنی ۱۳  ذی الحجہ کو نبیﷺ نے منیٰ سے کوچ فرمایا، اور  وادی اَبْطح کے خیف بنی کنانہ میں فروکش ہوئے۔ دن کا باقی ماندہ حصہ اور  رات وہیں گذاری، اور  ظہر، عصر، مغرب اور  عشاء کی نمازیں وہیں پڑھیں۔ البتہ عشاء کے بعد تھوڑا سا سو کر اُٹھے پھر سوار ہو کر بیت اللہ تشریف لے گئے اور  طوافِ وداع فرما آئے۔ اور  اب تمام مناسکِ حج سے فارغ ہو کر آپؐ  نے سواری کا رُخ مدینہ منورہ کی راہ پر ڈال دیا۔ اس لئے نہیں کہ وہاں پہنچ کر راحت فرمائیں بلکہ اس لئے کہ اب پھر اللہ کی خاطر اللہ کی راہ میں ایک نئی جد و جہد کا آغاز فرمائیں۔   
٭٭٭
دعوت اِلی الخیر
    نجم الاسلام فاروقی (علیگڑھ)

قرآن کے مطابق
(۱) امر بالمعروف   (اچھا ئیوں کی تلقین کرنا)   (۲) نہی عن المنکر  (بُرائیوں سے روک ٹوک)


ارشادِ خداوندی ہے :۔ وَلتَکُُنُ مِنْکُمْ اُمَّۃًُیَدْعُوْنَ اِلَی الْخَیْر وَیَا مَرونَ بالمَعرُوفِوَیَنْھَوْنَ عَنِ اَْلْمُنْکَرِط وَاُوْلیٰکَ ھُمْ الْمُفْلِھُوْن ط وَلاَتَکْونُو ا کَا لَّذین َ تَفَرَّقُوْ ا وَاخْتلَفُوْا مِنْ بَعدِ مَا جَآ ئَ ھُمْ البَیّٰنٰتِ ط وَاُوْلیٰکَ لَھُم ْ عَذابًُ عَظیمْ ط(آل عمران۱۰۴، ۱۰۵)’’اور تم میں سے ایک جماعت ایسی ہونی چاہئے جو بھلائی کی طرف بلاتے رہے اور  نیک کاموں کا حکم کرتی رہے ، اور  برے کاموں سے روکتی رہے ، یہی لوگ فلاح و نجات پانے والے ہیں۔ اور  تم ان لوگوں کی طرح نہ ہو جانا جنھوں نے اپنے پاس روشن دلیلیں اجانے کے بعد بھی تفرقہ ڈالا اور  انھیں لوگوں کے لئے بڑا عذاب ہے۔ ‘‘(تفسیر ابن کثیر)


مَامِنْرَجَلِِ یَکُوْنُ فِیْ قَوْمِ یَعْمَلُ فِیْھِمْ بِالْمَعَاصِیْ یَقْدِرُوْنَ عَلیٰ اَنْ یُّغَیْرُوْا عَلَیْہِ وَلَا یُغَیِّرُوْنَ اِلَّا اَصَابَھُمْ اللہُ مِنْہ، بِعِقَّابِِ قَبْلَ اَنْ یَّسْمُو تُوْا ط

’’جب کسی قوم میں کوئی شخص گناہوں میں مشغول رہتا ہو اور  اس قوم کے لوگ اس شخص پر نکیر کرنے کی قدرت کے باوجود اس پر نکیر نہیں کرتے تو اللہ تعالیٰ (ان کی خاموشی پر) ان سب کو ان کے مرنے سے قبل عذاب میں مبتلا فرما  دیتے ہیں۔ ‘‘


آپ صلی اللہ علیہ و سلم نے امر بالمعروف اور  نہی عن المنکر کو انتہائی تاکید فرمائی ہے۔ آپؐ   کا ارشاد ہے کہ ’’تم میں سے جو کوئی شخص برائی دیکھے تو اسے اپنے ہاتھ سے روک دے ، اگر اس پر بھی قادر نہ ہو تو دل سے (برائی کو برا سمجھے ) اور  یہ ایمان کا سب سے کمزور درجہ ہے۔ ‘‘(مسلم)


’’قسم اس ذات کی جس کے قبضے میں میری جان ہے تم ضرور بالضرور اچھائیوں کی تلقین اور  بُرائیوں پر روک ٹوک کرتے رہو ورنہ عنقریب اللہ تعالیٰ تم پر اپنی جانب سے عذاب بھیجے گا، پھر تم دعائیں مانگو گے مگر وہ تمہاری دعائیں قبول نہ فرمائے گا۔ ‘‘ (ترمذی)


ارشاد باری تعالیٰ اور  احادیثِ مذکورہ سے معلوم ہوا کہ ’’نہی عن المنکر ‘‘ میں کوتاہی اتنا بڑا جرم ہے کہ جس کی وجہ سے دعاؤں کی قبولیت رُک جاتی ہے ، اور  پوری کی پوری قوم رحمتِ خداوندی سے محروم ہو جاتی ہے ، اور  اس میں خود فریبی یہ نہ ہو کہ ’’ہم تو شریعت پر عامل ہیں ، دوسرے لوگ جو بد عمل ہیں وہ اپنے جرائم کی سزا خود بھگتیں گے ، ہمیں اس سے غرض کیا؟ ‘‘اس لئے کہ اللہ کا دستور ہے کہ بد عملیوں کی وجہ سے جب دنیوی عذاب آتا ہے تو جو لوگ بد عملی پر خاموش ہیں ، تماشائی بنے ہوئے ہیں وہ بھی عذاب سے بچ نہیں سکتے۔ ارشاد باری تعالیٰ ہے۔ وَلَوْ یُواَخِذُاللہ ُالنَاسَ بِماَکَسَبُوْا مَا تَرْکَ علیٰ ظَھْرِھاَمِنْ دَآبَۃِ وَّلَکِنْ یُّوء خِّرھُمْ اِلٰٓ اَجَلِِ مُسَمََّی ج فَاِ ذَا جَآ ئَ اَجَلئَھُمْ فَاِنَّ اللہَ کاَنَ بِعِبَادِہِ بَصِیْرا ۵’’اور  اگر پکڑے اللہ ان لوگوں کو ان کی کمائی پر نہ چھوڑے زمین کی پیٹھ پر ایک بھی ہلنے چلنے والا۔ پر ان کو ڈھیل  دیتا ہے ایک مقررہ وعدہ تک، پھر جب آئے گا ان کا وعدہ تو اللہ کے نگاہ میں ہیں اس کے سب بندے۔ ‘‘ 


یعنی اے بنی آدم ! خوب سمجھ لو کہ آسمان اور  زمین کی کوئی طاقت اللہ کو عاجز نہیں کر سکتی۔ جو لوگ گناہ کماتے ہیں اگر ان میں سے ہر جزئی پر گرفت شروع کر دے تو کوئی جاندار زمین پر باقی نہ رہے۔ نافرمان تو نافرمانی کی وجہ سے تباہ کر دئے جائیں اور  جو تھوڑے سے فرما ں بردار ہوتے ہیں وہ قلت کی وجہ سے اٹھا لئے جائیں گے۔ کیونکہ چند انسانوں کا یہاں بستے رہنا خلافِ حکمت ہے۔ اللہ ایک مقررہ وقت (میعاد) تک ڈھیل دیتا ہے۔ وہ ایک ایک جرم پر گرفت نہیں کرتا۔ جب وقت موعود آ جائے گا تو ہر ایک کا عمل بُرا بھَلا کے مطابق ٹھیک ٹھیک فیصلہ فرما  دے گا۔ پھر مجرم کہیں چھپ نہ سکے گا۔ (ترجمہ و تفسیر مولانا محمود الحسن ؒو مولانا شبیر احمد عثمانی) 


وَمَن اَحْسنُ قَوْلاً مِمَّنْ دَعَآ ئِ اِلَی اللہِ وَ عَمِلً صَالِحاً وَّقَالَاِنَّی مِنَ اْلمُسلِمِیْنْ۵’’اور  اس سے بہتر ین کس کا قول جو بلائے اللہ کی طرف اور  اچھے عمل کرے اور  کہے بیشک  مسلمانوں میں سے ہوں۔ ‘‘دَعفُوْ اللہِ اَکْبَرْ مِنْ ڈُنُوْ بِک(فردوسِ دیلمی سیدتنا عائشہؓ) ’’اللہ کی معافی تیرے گناہوں سے زیادہ بڑی ہے۔ ‘‘ 
قرآنی آیا ت تفسیر و ترجمہ اور  احادیثِ مبارکہ کے بیان کرنے کا مقصد :۔ ’’عید مبارک ہو ‘‘عید عربی زبان کا لفظ ہے ، ’عود‘ سے مشتق ہے۔ جس کے  معنی ہے واپس آنا۔ یعنی خوشی کا وہ دن جو ہر سال واپس آتا ہے۔ ’و‘ کو ’ی‘ سے بدل دیا گیا ہے۔ اس کی جمع ’’اعیاد ‘‘ ہے۔ اسلام میں اس دن کا نام ’’الفطر ‘‘ ہے۔ جس کا معنی ہے کھانا پینا شروع کرنا یعنی۔ یہ وہ پہلا دن ہے جب روزہ دار کھانا پینا شروع کرتے ہیں۔ ہم مسلمانوں کے رب رحمان و رحیم نے عید کا دن عطا کیا ہے ، اس نعمت پر جتنا اس کا شکر بجا لائیں کم ہے اور  اس کے پانے پر جتنا خوش ہوں وہ کم ہے۔ حضرت انسؓ فرماتے ہیں۔ اللہ کے نبیؐ   ہجرت کر کے مدینہ منورہ تشریف لائے ، تو مدینہ والے زمانہ جاہلیت میں دو دن عید مناتے تھے ، رسول اللہؐ   نے مسلمانوں کو مخاطب کر کے ارشاد فرمایا کہ اللہ تعالیٰ نے آپ لوگوں کو ان دو دنوں کو بدل کر ان سے بہتر دو دن عید منانے کیلئے عطا کئے ہیں۔ ایک عید الفطر دوسرے عید الاضحیٰ (ابو داؤد)


دراصل بات جو میں گوش گذار کرنا چاہ رہا ہوں وہ ایک بیان سے شروع کرتا ہوں۔ بقول مولانا محمد منظور نعمانی ؒ کے۔ ’’کیا ہمیں عید دوسری ناخدا شناس اور  کتاب و پیغمبر نہ رکھنے والی قوموں کے تیوہاروں کی طرح ’’عید ‘‘ میں ان کی طرح ہی لہو و لعب کے پروگراموں کے ساتھ خاص ہو گا؟ کھیل، تفریح کا کوئی اجتماعی انتظام ہو گا؟ باجے بجیں گے ؟ ناچ گانے فلموں کا اور  رنگارنگ تفریحیں ہونگی ؟ کیا ’عید‘ اس طرح منانی ہے ؟ ‘‘ عید کی نماز پڑھ کر واپس ہوا ہی تھا کہ ایک شور سا چاروں طرف سے سڑک پر سنائی دیا۔ سامنے جو منظر تھا دیکھ کر اس قدر تکلیف پہونچی کہ بیان سے باہر ہے۔ پندرہ بیس نوجوان اپنی اپنی موٹر سائیکلوں پر آپس میں ریس کرتے ہوئے اور  بے انتہا شور و غل اور  نہ معلوم کیا کیا آوازیں نکالتے ہوئے اپنی خوشی کا اظہار اس انداز میں کہ دنیا و مافیہا سے بے خبر کہ تم جو کچھ یہ کر رہے ہو وہ نا خدا شناس لوگوں کی تقلید کر رہے ہو۔ جس طرح وہ بازاروں میں کرتے ہیں۔ جس طرح وہ نہیں جانتے کہ گناہ کیا ہے اور  ثواب کیا ہے۔ ؟ اللہ کے نبیؐ  نے تو سڑک پر چلنے کا طریقہ بھی بتایا ہے۔ بازاروں میں آپ جاتے تو سر پر ٹوپی ہوتی۔ آج کے نوجوان تو مسجدوں میں ٹوپی نہیں لگاتے۔ اپنی قمیصوں پر تصویریں ہوتی ہیں یا سلوگنس لکھے ہوتے ہیں۔ اور  نماز ایسی کہ کا ن سے اوپر نہ جا رہی ہو۔ سارا دن کسی سے بھی خوشدلی سے نہ مل سکا۔ آخرش نماز عشاء کے بعد میرے اندر کے انسان نے مجھ سے سوال کئے۔ انہیں کیا زیادہ ان کی خطا ہے ؟ یا جو لوگ دیکھ رہے ہیں اور  ان کے والدین کی ذمہ دار نہیں ہیں۔ ؟ نکیر نہیں کر رہے ہیں ’’نہی عن المنکر ‘‘ کی کوتاہی پر میری بھی تو پکڑ ہو گی۔ نہ انہیں میں روک سکا، نہ ان کی اس کیفیت پر تنبیہ کر سکا۔ دوسرا جب کوئی طریقہ سمجھ میں نہ آیا تو قلم کے ذریعہ یہ پیغام پہونچانے کی نیت کر ڈالی۔ اللہ تعالیٰ سب سے پہلے ہدایت دے اور  معاف کر دے میری غلطیوں کو اور  ان نوجوان بچوں کو جو نہیں جانتے کہ وہ کیا کر رہے ہیں۔ معاشرہ کیسے اللہ اور  اس کے رسولؐ   کی سنتوں پر آ جائے۔ اس کے لئے دعوت اور  دعا دونوں کی ضرورت ہے۔ میری اس کوشش کو رب العالمین قبول فرمائے۔ آمین۔ 


حضرت عمرؓ  کی خلافت کا زمانہ تھا۔ ایک شخص اپنی نافرمان اولاد کی شکایت لے کر آپ کے پاس آیا۔ اور  فرمایا۔ میرا یہ بیٹا بہت نافرمان ہے ، میری کوئی بات نہیں مانتا، میں اس کی شکایت لے کر آپ کے پاس آیا ہوں۔ حضرت عمرؓ نے اپنا کوڑا اٹھا یا  اور  لڑکے کی طرف سخت غضبناک حالت میں مڑے اور  کوڑا اس کی طرف اٹھا لیا اسے سزا دینے کیلئے۔ جبھی اس لڑکے نے حضرت عمرؓ  سے کہا۔ کیا میں ، آپ سے یہ پوچھ سکتا ہوں کہ والد کے کیا حقوق ہیں اولاد کیلئے ؟آپ نے جواب دیا۔ کہ ’’والد کے حقوق میں ہے کہ وہ اولاد کو اچھی ماں دے۔ اور  علمِ دین دے۔ ‘‘ لڑکا بولا۔ حضرتؓ  انہوں نے مجھے ان دونوں میں سے کوئی بھی چیز نہیں دی۔ ! نہ اچھی ماں دی اور  نہ  علم دین دیا۔ اب آپ ہی بتائیں نافرمانی پہلے کس نے کی، اور  غلطی پر کون ہے ؟ حضرت عمرؓ  نے فرمایا۔ ’’تیر ا باپ ‘‘! اور  وہی کوڑا آپؓ  نے اس کے باپ کی طرف گھما دیا۔ یہ تھی سنت پر نہ چلنے کی سزا۔ 


ہمیں اس معاشرہ میں جو ناخدا شناس قوموں کے طریقے رائج ہو گئے ہیں اس پر تردد ہے۔ کیا ابھی وہ وقت نہیں آیا ہے کہ ہمارے بڑے ، بزرگ، اور  والدین اس پر کڑی نظر رکھیں ؟ نکیر کرنا نہ چھوڑیں۔ آپؐ   کی سنتوں پر چل کر ہی معاشرہ اسلامی ہو سکتا ہے۔ اِنَّ الْدّالَّ عَلَی اْلخَیرِ کَمْا عِلہِ(ترمذی) ’’بے شک بھلائی کی بات بتانے والا اس کو کرنے والے کی طرح ہے۔ ‘‘

رَحمِ اللہ ُ وَالِداً اَعَانَ وَلَدَہ، عَلیٰ بَرَّہِ۔ (شیخ ابو بن حبان) ’’اللہ اس والد پر رحم کرے جو اپنے لڑکے کی اس کی نیکی لڑکے کی اس کی نیکی پر مد د کرے۔ ‘‘اِنَّ انَّارِکَ لِلاَمْرِ بِا لْمَعْرُوْفِ وَالنَّہْی عَنِاْلمُنْکرِ لَیْسَ مُوُ مِناً بِالقُرْاٰنِ وَالَانِی۔ (خطیب بغدادی عن زیدبن ارقمؓ )’’جو امر بالمعروف اور  نہی عن المنکر کا چھوڑنے والا نہ تو قرآن پر نہ مجھ پر ایمان رکھنے والا ہے۔ ‘‘ بِئْسَالْقومْ قَوْم ُ یُّعْمَلُ فیِیْھِم  بِالْمَعاصِیْ فَلاَیُغَیِّرُوْنَ(دیلمی عن جابرؓ) ’’وہ کیا ہی بری قوم ہے جن میں گناہوں کا ارتکاب کیا جاتا ہے اور  وہ تبدیل نہیں کرتے (نہیں روکتے ) ‘‘لاَیَمْنعَنَّ اَحَدَکُمْ  ھَیْبَۃُ النَّاسِ اَنْ یَّقُوْل الْحَق ’’لوگوں کا ڈر تم میں سے کسی کو ہرگز حق بات کہنے سے نہ روکے۔ ‘‘


کَانَ یُقْ بِلُ بِوَجْھِہِ عَلیٰ شرِّالْقَوْمِ یَتَاُلَّفْہٗ۔ (طبرانی)’’آپ صلی اللہ علیہ و سلم قوم کے بُرے شخص پر بھی توجہ فرماتے تھے ، اس کی تالیف قلبی کرتے ہوئے مَنْ اَسْلَمَ عَلیٰ یَدَیْہِ رَجَل، وَّجبَتُ لَہُ الجَنَّۃُ’’جس کے ہاتھ پر کوئی آدمی مسلمان ہو تو اس کے لئے جنَّت واجب ہو گئی۔ ‘‘


حضرت مولانا عبدالکریم پاریکھؒ کی بات بڑی اہمیت کی حامل ہے کہ ایمان کی ذرا سی بھی کمزوری ہمارے اندر کے شیطان کو مضبوط کر دیتی ہے۔ پھر وہ اسی کی جیسی ہی کرنے لگتا ہے مولانا پاریکھؒ فرماتے ہیں۔ ’’ایمان لانے کے بعد بھی کفر میں جا گرنے کا اندیشہ بنا رہتا ہے۔ ‘‘ ان آیا ت بینات کی روشنی میں جو پیچھے گذر چکی ہیں موجودہ دور کے ایمان والے حضرات اس پر غور کریں کہ ہماری نمازیں ، ہماری عبادات کیسی ہیں ؟ کیا وہ  تمام سنتوں کے مطابق ہیں بھی یا نہیں ؟ زیادہ تر لوگوں نے نمازیں ترک کر رکھی ہیں ، اور  اگر نمازیں پڑھتے بھی ہیں تو ٹوٹے پھوٹے طریقے سے ، اور  وہ بھی پڑھی اور  کبھی نہیں پڑھی۔ ‘‘ اسلام میں اس کا کچھ بھی حصہ نہیں جو نماز نہ پڑھتا ہو۔ ‘‘(در منشور، بحوالہ سند بزّار)
٭٭٭     (باقی آئندہ)
حج و عمرہ کی فضیلت اور  وعیدیں 
  ٭  جس نے حج کیا اور  فحش، فسق و فجور میں مبتلا نہیں ہوا تو وہ گناہوں سے ایسا پاک و صاف ہو کر لوٹتا ہے گویا آج ہی شکمِ مادر سے پید اہوا ہو۔ (صحیح بخاری، صحیح مسلم)

  ٭  جو شخص بلا عذر حج اور  نکاح نہ کرے وہ مسلمان نہیں ہے۔ (ابوداؤد)

  ٭  حج ساری زندگی میں ایک بار فرض ہے۔ (احمد) 

  ٭  جو شخص حج کے بغیر مرے تو وہ چاہے تو یہودی مرے چاہے تو نصرانی مرے۔ (ترمذی)
٭ حج اور  عمرہ کرنے والے لوگ اللہ کے مہمان ہیں۔ اللہ کی دعوت پر بیت اللہ آتے ہیں۔ اگر یہ دعا مانگیں تو خدا ان کی دعا قبول کرے گا۔ اسے پکاریں گے تو ان کی آواز پر لبیک کہے گا۔ اور  جس قدر حج کی راہ میں اخراجات اور تکالیف برداشت کریں گے اس سے کہیں زیادہ اجر و ثواب انہیں ملے گا۔ (نسائی۔ ابن ماجہ)

٭جو کوئی حج کرے ، میری قبر کی زیارت کرے اس کو میری زندگی میں ملاقات کرنے کا شرف اور  ثواب حاصل ہو گا۔ (بیہقی)

 واقعات الانبیاء
حضر ت ابراہیم علیہ السلام 

مولوی غلام نبی ابن عنایت اللہ 


جب کوئی اولاد سام بن نوحؑ بن تارخ کی عرب و عجم میں باقی نہ رہی جن میں بعض لوگ طوفان سے ہلاک ہوئے اور  بعض فرشتے کی خوفناک آواز سے ہلاک ہو گئے ، بادشاہ نمرود عجم کے ملک سے نکلا وہ کنعان بن آدم بن سام بن نوح ؑ کا بیٹا تھا۔ اس کی زبان عربی تھی اور  بعضوں نے لکھا ہے کہ کیکاؤس بیٹا کیقباد کا وہ بیٹا تھا منوچہر کا بیٹا فریدون بن جمشید کا تھا جو صحیح نہیں ہے اور  صحیح تو یہ ہے کہ اس کا نام نمرود تھا اس کی بڑی قوت اور  حشمت اور  شوکت تھی، بہ سبب قوتِ لشکر کے ملک شام میں داخل ہوا پھر اس کے بعد وہ ترکستان کو فتح کر کے اولاد بن یافت ابن نوحؑ  کو اپنا فرماں بردار بنایا پھر ہندوستان میں آ کر اولاد بن نوحؑ کو مطیع کی اور روم کو بھی قبضہ میں لایا اور  تمام جہانِ مشرق و مغرب تک اپنے قبضہ میں لایا۔ اِ لاَّ ماشاللہ بعد اس کے کوفے میں جا کر مقام کیا اب جس کو ہابلؔ کہتے ہیں ، وہاں تخت پر بیٹھا۔ ترکستان اور  ہندوستان اور  روم اور  مغرب اور  مشرق سے خراج ایک ہزار سات سو برس تک وصول کرتا رہا۔ وہ بڑا متکبّر بادشاہ تھا۔ کبھی آسمان کی طرف نظر اُٹھا کر نہ دیکھتا تھا اور اللہ سے حاجت نہیں مانگتا تھا۔ اور  کہتا تھا کہ میں خدا ہوں ، آسمان کا خدا کیا چیز ہے ، لعنۃ اللہ علیہ، مگر اسی وقت ملعون نے آسمان کی طرف نظر کی تھی کہ جب گدھ کے کندھے پر سوار ہو کر خدا کو تیر مارنے کے لئے آسمان کی طرف تاکا اور  تیر کمان میں لگا کر کہتا تھا کہ اگر آسمان پر دوسرا خدا ہے  تو اسی تیر سے اسے مار ڈالوں گا اور  وہ ملعون جب باہر نکلتا تب تخت کے چاروں پائے چار ہاتھی کی پیٹھ پر رکھ کر بیٹھتا اور  بائیں جانب تخت کے ایک قبہ دیبائے رومی سے کھنچواتا، موتی اور  جواہرات سے اسے آراستہ کرتا اور  طنابیں اس میں زربفت کی لگائی جاتیں دن کو اسی تخت پر بیٹھتا اور  چار سو کرسیاں تخت کے نیچے بچھی رہتیں اور  ہر کرسی پر جادوگر اور  منجم سب بیٹھتے  اور  امیر و حاجب اس کے گرد رہتے  اور  کہتے ہیں کہ ہفت اقلیم کی بادشاہی چار شخصوں کی ہوئی ان چاروں کے برابر شہنشاہ کوئی نہ ہوا، دو مسلمان ایک ان میں حضرت سلیمان ؑ اور  دوسرے سکندر ذوالقرنین تھے اور  دو کافر ایک نمرود بن کنعان اور  دوسرا بخت نصر ان چاروں کو ہفت اقلیم کی سلطنت حاصل ہوئی تھیَ۔ 


ایک روز نمرود مردود تخت پر بیٹھا تھا اور  تمام لشکر اس کے گرد حاضر تھے ، تقدیر الٰہی سے جادوگر اور  منجم سب اپنا سر جھُکائے ہوئے غمناک بیٹھے تھے۔ نمرود نے کہا تم کو آج کیا ہوا کہ دل گیر و غمناک بیٹھے ہو۔ ؟ انہوں نے کہا کہ خدا تمہاری خیر کرے ایک ستارہ عجیب فلک پر نظر آیا کہ کبھی یہ ستارہ ہم نے نہ دیکھا تھا۔ آج مشرق کی طرف سے نکلا ہے۔ نمرود نے کہا وہ ستار ہ کیسا ہے ؟ انہوں نے کہا کسی وقت ایک لڑکا باپ کے صلب سے ماں کے رحم میں موجود ہو گا، وہ  تیری بادشاہت کو تباہ کرے گا۔ نمرود نے کہا کس وقت وہ لڑکا باپ کی پُشت سے ماں کے شکم میں آئے گا۔ منجموں نے کہا کہ تین رات دن میں۔ پس نمرود مردود نے حکم کیا کہ جتنی عورتیں بالغہ ہیں آج سے اپنے شوہروں کے ساتھ ہم بستر نہ ہونے پاویں۔ 


اتفاقاً نمرود کا ایک خاص چوبدار کہ اس کا نام تارخؔ تھا اور  اس کے بھائی کا نام آذر بعد وفاتِ پدر کے یہی زندہ رہا۔ جس کا تفسیر میں مذکور ہے ، وہ ہمیشہ ایک ہاتھ میں شمع اور  ایک ہاتھ میں ننگی تلوار لے کر تمام رات نمرود کے سرہانے کھڑا رہتا۔ جس دن کے نمرود نے حکم دیا۔ اسی شب کو مشیت ایزدی سے تارخؔ کو خواہش ہوئی کہ اپنی بی بی کے ساتھ مباشرت کرے اور  حضرت ابراہیم ؑ کی ماں کی بھی خواہش سے آدھی رات کو گھر سے نکل کر دروازے پر قصرِ نمرود کے جا پہنچی، دیکھا کہ دربان و پاسبان سب کے سب خواب غفلت میں ہیں۔ وہاں سے نمرود کی خواب گاہ خاص میں بے کھٹکے گھسیں اور  اپنے شوہر کو دیکھا کہ نمرود کے سرہانے ایک ہاتھ میں شمع اور  ایک ہاتھ میں تلوار لئے پاسبانی کر رہا ہے۔ جب دونوں کی آنکھیں چار ہوئیں۔ اسی وقت شہوت نے غلبہ کیا اُس نے اپنی بی بی سے کہا اب کیا صلاح ہے دونوں ہاتھ میرے بند ہیں ، اتنے میں اللہ کے حکم سے ایک پری آ کر موجود ہوئی، وہ شمع اور  تیغ لے کر اسی طرح کھڑی رہی اور  جورو خصم نے نمرود کے سرہانے مباشرت سے فراغت کی اسی شب کو خدا کی قدرت سے ابراہیم ؑ نے باپ کی پیٹھ سے ماں کے پیٹ میں اقرار پکڑا، تارخؔ نے بی بی سے کہا کہ خبردار یہ بھید کسی سے ظاہر نہ کر نا اور  یہاں سے گھر جانے تک راہ میں کوئی نہ دیکھے ، کیوں کہ یہ موجب شرمندگی کاہے۔ تب بی بی ان کی وہاں سے نکل کر چُپکے سے اپنے گھر آ گئیں۔ اس آنے اور  جانے کی بجز خدا کے کسی کو خبر نہ ہوئی۔ جب صبح ہوئی تو نمرود لعین نے نیند سے اُٹھ کر تارخؔ کی پیشانی کی طرف نگاہ کی۔ دیکھا کہ ایک نور اس کے چہرے پر چمکتا ہے۔ نمرود نے کہا۔ اے تارخؔ! آج چہرہ تیرا نورانی دیکھتا ہوں بخلاف اور  دنوں کے۔ !


تارخؔ نے  اس کی ترقی اقبال کی دعا  کی بعد ہ، نمرود وہاں سے اُٹھ کر تخت پر جا بیٹھا۔ راہبوں اور  نجومیوں کو بلوا کر کہا کہ اپنے اپنے علم سے دریافت کر کے کہو کہ وہ لڑکا پید ا ہوا یا نہیں ؟ سبھوں نے دریافت کر کے عرض کی کہ جہاں پناہ سلامت ! شب گذشتہ کو وہ لڑکا حکم خدا باپ کے صلب سے ماں کے شکم میں آ چکا ہے۔ تب نمرود نے کہا کہ جتنی عورتیں حاملہ ہیں ، وقت ولادت کے مار ڈالیں۔ اس سبب سے جتنی عورتیں حاملہ تھیں سبھوں نے اپنے اپنے بچے مار ڈالے۔ جب کہ ابراہیم علیہ السلام کو اپنی ماں کے پیٹ میں نو مہینے گذرے تب اُن کی ماں نمرود کے خوف سے اور  بچّے کی محبت سے گھر سے نکل کر چُپ کی باہر شہر کے جا کر میدان میں ایک غار کے اندر جا بیٹھیں۔ وہاں حضرت ابراہیم ؑ پیدا ہوئے۔ ان کے نور سے غار ایک بارگی روشن ہو گیا۔ ان کی ماں رونے لگیں۔ اس خوف سے کہ مبادا یہاں آ کر کوئی لڑکے کو نہ مار ڈالے۔ آخر لڑکے کو کپڑے میں لپیٹ کر وہاں چھوڑ کر گھر کی طرف روتی ہوئی چلی گئیں۔ اسی وقت جبرئیل ؑ نازل ہوئے اور  دونوں ہاتھ کی اُنگلیاں لڑکے کے مُنہ میں رکھ دیں۔ خدا کے فضل و کرم سے ایک اُنگلی سے شہد اور  دوسری اُنگلی سے دودھ جاری ہوا۔ ابراہیم ؑ اسی کو پیتے اور  کسی چیز کے محتاج نہ ہوتے اور  ہر ہفتے کو ان کی ماں ان کے پاس جاتیں  اور  اُن کی زندگی اور  پرورش سے متعجب ہوتیں۔ جب وہاں سے نکل آئیں تو غائب سے ایک پتھر آ کے غار کے منہ کو بند کر دیتا۔ جب اُن کی ماں آتیں تو اس پتّھر کو الگ کر کے اُنہیں دیکھ بھال کر چلی جاتیں۔ اسی طرح سے سات برس گذرے۔ ایک دن حضرت نے اپنی ماں سے پوچھا۔ یَا اُمِیّْ مَنْ رَّبُّکَ۔ ’’اے ماں میری! تمہارا خدا کون ہے۔ ؟ وہ بولیں۔ تیرا باپ  تارخؔ ہے جو مجھے کھانے کو دیتا ہے۔ ! بولا اس کا  خدا کون ہے ؟ بولیں۔ کواکب ہیں یعنی ستارے ! پھر پوچھا۔ کواکب کا خدا کون ہے ؟ اس بات کو سن کر ماں ان کی لاجواب ہو گئیں۔ اور  شرمندہ ہو کر چلی گئیں۔ اور  حقیقتیں تارخؔ کو سنائیں اُس نے کہا۔ یہ لڑکا نمرود کا دشمن ہو گا، اس میں کچھ شک نہیں اسی فکر میں تھا کہ اُسے کیا کیا چاہیئے۔ ایک رات ابراہیم ؑ نے غار سے باہر نکل کر آسمان کی طرف نظر کی ستاروں کو دیکھ کر کہا کہ میرے ماں باپ ان کو خدا کہتے ہیں۔ بمصداق اس آیت کے۔ فَلَّما جَنَّ عَلَیْہِ الَّیلْ رَاکَوْکَباً ج  قَالَ ھٰذَا رَبّیْ فَلَّماَ اَفَلَ قَالَ لَا اُحِبُّ الْاٰ فِلَیْنَ۵ ترجمہ:۔ پھر جب اندھیری آئی تو دیکھا ایک ستارا بولا یہ ہے رب میرا پھر جب وہ غائب ہوا بولا مجھ کو خواہش نہیں چھُپ جانے والے کی پھر جب چاند نکلا کہا (ترجمہ) پھر دیکھا چاند کو روشن بولا یہ ہے ربّ میرا پھر جب وہ غائب ہوا تو حضرت ابراہیم ؑ بولے کہ اگر نہ راہ دے مجھ کو ربّ میر ا تو بیشک رہوں میں بھٹکتے لوگوں میں یعنی  گمراہ ہوں میں پھر جب دیکھا آفتاب کو بولا یہ ہے ربّ میرا کہ یہ سب سے بڑا ہے پھر جب وہ بھی غروب ہوا بولا۔ (ترجمہ) پھر جب وہ غائب ہوا بولا اے قوم ! میں بیزار ہوں اُن سے جن کو تم شریک کرتے ہو خدا سے میں نے اپنا منہ کیا اس کی طرف جس نے بنایا آسمان و زمین کو ایک طرف کا ہو کر یعنی تنہا اور  میں نہیں شریک کرنے والا ہوں کسی چیز کو اللہ کے۔ (ف) حضرت ابراہیم ؑ جب لڑکے تھے قوم کو دیکھا کہ آسمان و زمین کے خالق کو خدا نہیں کہتے ہیں اور اپنی حاجتیں اور  مُراد کے واسطے کوئی مورتیوں کوئی ستاروں کو کوئی چاند اور  سورج کو پوجتا ہے۔ آپ نے چاہا کہ میں بھی ایک کو اپنا ربّ ٹھہرا رکھوں ، مورتیوں سے پہلے ہی ناخوش تھے۔ پھر ایک ستارے کو اپنا رب ٹھہرایا جب وہ غائب ہوا تو جانا کہ یہ ایک حال پر نہیں ، کوئی اور  ہی اس پر حاکم ہے ، اگر وہ ربّ مستقل ہوتا تو اعلیٰ حال سے ادنیٰ میں نہ آتا، پھر جب چاند و سورج میں بھی غائب ہونا پایا تو سب کو چھوڑ کر ایسے ایک کو اختیا ر کیا کہ جس کو سب مانتے ہیں کہ سب سے بڑا ہے اور  عقل کامِل کے نزدیک ایک ایسے کو ماننا چاہیئے کہ جس سے سب کا کام نکل سکے اور  سب پر قادر ہو اور  اس صورت میں دوسرے کو ماننا کچھ ضروری نہیں۔  تفسیر میں لکھا ہے کہ آزرؔ نے کہا اے لڑکے میرا خدا نمرود کے سوا کوئی نہیں ہے لعنۃاللہ علیہ۔ حضرت ابراہیم ؑ نے کہا۔ اُس سے کہ آسمان و زمین اور  کواکب کا خدا ایک ہے بلا شریک ہے وہ بولے بقول آیت کے قَالُو ٓا اَجِتْناَ بِا لْحَقِّ اَمْ اَنْتَ مِنَ اللّا ٰ مِبْیِنَ ۵ترجمہ :۔ وہ بولے تو ہمارے پاس لایا ہے صحیح بات یا تو کھیل کرنے والوں میں سے ہے یا کسی سے سُنا ہے۔ ابراہیم ؑ بولے۔ (ترجمہ) نہیں بلکہ ربّ تمہارا وہی ہے جو ربّ کہ آسمان و زمین کاہے جس نے ان کو بنا یا اور  میں ایسی بات کا قائل ہوں اور  قسم کھا کر بولا اے باپ! میں تیرے بُتوں کا علاج کروں گا۔ بمصداق آیت کے (ترجمہ) قسم ہے اللہ کی میں فکر کروں گا تمہارے بُتوں کی کہ جب تم جاؤ گے پیٹھ پھیر کر(ف) یہ بات اُنہوں نے چپکے کہی پھر جب وہ شہر سے باہر ایک میلے میں نکل گئے تب حضرت ابراہیم ؑ نے بُت خانہ میں جا کر سب بُتوں کو توڑ ڈالا جیسا کہ اللہ تعالیٰ نے فرمایا۔ (ترجمہ) پھر ابراہیم ؑ نے کر ڈالا اُنہیں ٹکڑے ٹکڑے مگر ایک جو سب سے بڑا تھا، اس واسطے کہ شاید اُس کے پاس وہ پھر آئیں اور بُتوں کو ذلیل و خوار دیکھیں اور  اُن کے پوجنے سے باز آئیں۔ اور اس قوم میں ہر سال دو بار عید ہوتی تھی، ایک روز عرفے میں اور  ایک عید کے رو ز ایک دن آزرؔ نے کہا اے بیٹے ! ابراہیم چل ہمارے ساتھ میدان میں میلے کے دیکھنے کو حضرت نے عذر کیا اور  کہا بمصداق آیت (ترجمہ) پھر نگاہ کی ایک بار تاروں پر پھر کہا، میں بیمار ہوں پھر اُلٹے گئے ، اس سے پیٹھ دے کر کئی بات اُن سے اس ہی طور پر کہی کہ اُن کے فہم میں نہ آئی سب کے سب میدان کی طرف نکل گئے۔ خلاصہ تفسیر میں یوں لکھا ہے کہ وہ لوگ نجومی تھے اس واسطے ان کے دکھانے کو تاروں کی طرف دیکھ کر یا نجوم کی کتاب میں دیکھ کر کہا کہ میں بیمار ہوں۔ یعنی بیمار ہوا چاہتا ہوں۔ چونکہ وہ ایک روز عید کے شہر سے باہر جاتے اور  ایک دن میدان میں بُت پوجنے کو نکلتے تھے۔ اُن کو چھوڑ کر چلے گئے ، یہ ایک جھوٹ ہے اللہ کی میں عذاب نہیں ثواب ہے۔ بعدہٗ حضرت ابراہیم ؑ نے ایک تبر لے کر بُت خانہ میں جا کر سب بُتوں کے ہاتھ پاؤں توڑ تاڑ کر ٹکڑے ٹکڑے کر کے بڑے بُت کی گردن پر اس تبر کو رکھ کر بُت خانے سے نکل آئے۔ شیطان ملعون حال دیکھ کر میدان میں اُن کافروں کے پاس روتا ہوا گیا اور  چلاّ کے کہا کہ تمہارے معبودوں کے ہاتھ پاؤں توڑ تاڑ زیر و زبر کر رکھا ہے۔ یہ سُنتے ہی مردود سب مغموم و متحیر ہو کر اپنی سواریوں کی طرف دوڑے چاہا کہ سوار ہوویں لیکن وہ جانور بھاگ گئے۔ ہاتھ نہ لگے۔ تب پشیمان ہو کر پا پیادہ شہر میں آئے اور  بُتوں کا حال دیکھ کر کہنے لگے۔ بقول آیت کے (ترجمہ) وہ بولے کس نے کیا ہے یہ کام ہمارے معبودوں کا۔ وہ کوئی بے انصاف ہے تو ہم اُس کا بدلہ لیں گے۔ پس لوگوں نے کہا۔  (ترجمہ)سنا ہے ہم نے ایک نوجوان کو ذکر کرتا تھا ان کا کہتے ہیں اس کو ابراہیم ؑ پس حضرت کو بُلایا۔ (آیت کا ترجمہ)تب سبھوں نے کہا لے آؤ اس کو لوگوں کے سامنے شاید وہ دیکھیں۔ تب حضرت خلیل اللہ کو نمرود نے بُلوایا اور  حضرت کو ڈرایا کہ ہمارے بتوں کو تم ہی نے توڑا ہے۔ حضرت نے کہا میں نے نہیں توڑا۔ اتنے میں کسی نے گواہی دی کہ اے ابراہیم ؑ! ایک دن تم نے نہ کہا تھا کہ میں تمہارے بُتوں کی فکر کروں گا۔ شاید تم ہی نے توڑا ہے پھر کافروں نے حضرت سے پوچھا۔ چنانچہ اللہ تعالیٰ نے فرمایا۔ (ترجمہ) حضرت ابراہیم ؑ نے کہا کیا تو نے کیا ہے یہ ہمارے معبودوں پر اے ابراہیمؑ یہ تیر ا ایسی کام ہے۔ حضرت نے کہا میں نے نہیں کیا اور  کہا۔ ’’قَالَ بَلْ فَعْلَہ، کَبِیرُ ھُمْ ھٰذَ فَاسْئَلُوْ ھُمْ اِنْ کَانُوْ ایَنْطِقُونَ۔ (ترجمہ) حضرت ابراہیم ؑ نے کہا میں نہیں کیا بلکہ یہ کیا اُ ن کے بڑے بُت نے سو اُن سے پوچھ لو۔ اگر وہ بولتے ہیں۔ انہوں نے کہا اے ابراہیمؑ! بُت کہیں بات کرتے ہیں ؟ وہ نہ سنتے ہیں ، نہ حرکت کرتے ہیں ! تب حضرت ابراہیم ؑ نے کہا اے قوم ! جو کہ بات نہیں کرتے اور  نہ دیکھتے اور  نہ سنتے ہیں پھر ان کو خدا کیوں کہتے ہو؟ اور  پوجتے ہو؟ اس بات کو سن کر سبھوں نے سر نیچا کر لیا اور  بولے یہ سچ کہتا ہے۔ (ترجمہ) پھر اوندھے ہو رہے سر ڈال دیا اور  کہا کہ البتہ تو جانتا ہے کہ یہ نہیں بولتے ہیں ، ابراہیم ؑ نے جانا کہ یہ سب لاجواب ہوئے تب حضرت نے فرمایا۔ قَالَاَفتَعبدُوْنَ مِنْ دُونِ اللہِ ماَلَاَیَنْفَعْکُم ْ شَیئاًوَلَا یَصْرُّ کُمْ اُفِِّ لَّکْمْ وَلَماَتَعْبدُوْنَ مِنْ دُوْنِ اللہِ اَفَلاَ تَعْقِلُوْنَ ط(ترجمہ) حضرت بولے پھر تم پوجتے ہو ایسے خدا کو جو تمہارا کچھ بھلا بُرا نہ کر سکتے ، میں بیزار ہوں تم سے اور  جن کو تم پوجتے ہو اللہ کے سوا کیا تم کو سمجھ نہیں ہے ؟ حضرت نے کہا اے قوم ! اگر تم کو عقل ہے تو اس کی عبادت کرو جس نے تمہیں پیدا کیا ہے اور  بُت پرستی  چھوڑ دو کہ اس میں کچھ نفع نہیں ہے وہ جب دلیل کچھ نہ لا سکے تب ان کافروں نے حضرت کے مار ڈالنے کی تدبیر کی اور  یہ علاج ٹھہرایا۔ قَالُوْ احَرِّ قُوْ ہُ وَانْصْرُ وُٓ اٰ الِھَتَکُمْ اِنْ کُنْتُمْ فَاعِلیْنَ۔ (ترجمہ)بولے اس کو جلاؤ اور  مد د کرو اپنے معبودوں کی اگر تم کچھ کرنے والے ہو پھر بولے قَالوُ ا ابنو الَہُ بُنیاَ نَا فَاَلْقُوْ ہُ فِی الجَحیمْ ط(ترجمہ) کہا انہوں نے کہ بناؤ اس کے لئے عمارت یعنی چاردیواری اُٹھاؤ پختہ چاروں طرف سے پھر ڈالو اس کو اس آگ کے ڈھیر میں۔ پس نمرود نے حکم دیا کہ ایک چاردیواری خشتی ایسی بناؤ کہ احاطہ اس کا بارہ کوس کا اور  اونچائی اس کی سو گز کی ہو۔ پس ایک دیوار اسی کے مطابق تیار ہوئی پھر نمرود نے حکم دیا کہ سارے ملک میں منادی کرا دو کہ ملک بھر میں جتنے ہمارے دوست ہیں لکڑی کا ٹ کر یہاں لا کر جمع کریں۔ تب حکم سے نمرود کے ہر شخص نے موافق اپنے حوصلہ کے لکڑیاں لا کر اس دیوار کے اندر چاروں طرف جمع کیں۔ پھر جب اس میں آگ لگا دی شعلہ اس کا اس قدر اُونچا ہوا کہ وہاں سے تین کوس کے فاصلے پر جانور اُڑتے اس کی تپش سے جل بھن کر خاک ہو جاتے ، اس میں کافر سب متردد ہوئے کہ ابراہیم ؑ کوکس طرح آگ میں ڈالیں ؟

 ٭٭ ٭(باقی آئندہ)

تاریخ کے دریچے 
عہدِ غزنویہ میں علماء و مشائخ

شیخ محمد اکرام 


عہدِ غزنویہ میں پاکستان کے جس شہر نے سب سے زیادہ فروغ حاصل کیا، لاہور تھا۔ لیکن اس سر زمین میں اسلام کے قدیمی گہوارے سندھ اور  مُلتان کے علاقے ہیں اور  ان میں اب صرف عرب سے ہیں  بلادِ عجم سے بھی علماء و مشائخ آنے شروع ہو گئے تھے۔ اگر سندھ میں شیخ ابو تراب کے مزار کو جو فی الواقع  ایک ملکی حاکم تھے ، شمار نہ کیا جائے تو سر زمین ہند و پاکستان میں سب سے قدیم اسلامی زیارت گاہ اچہ(ریاست بہاولپور) میں شیخ صفی الدین حقانی گار زونی کا ؒ مزار ہے۔ شیخ صفی الدین مشہور صوفی بزرگ خواجہ ابو اسحاق گارزونی  ؒ کے مرید اور  خواہر زادے تھے ، جو اپنی تبلیغی اور  روحانی کوششوں کے لئے شہرۂ  آفاق ہیں۔ شیخ صفی الدین ۹۶۲ء میں پیدا ہوئے۔ سترہ برس کی عمر میں اچہ تشریف لائے اور  ۱۰۰۷ء میں وفات پا گئے۔ 

فوائد الفواد میں سلطان المشائخ حضرت نظا م الدین اولیاؒکی زبانی ایک حکایت نقل ہوئی ہے کہ ایک مرتبہ اچہ میں ایک جوگی شیخ صفی الدین گارزونی  ؒ کی خدمت میں آیا۔ بحث شروع کی اور  شیخ سے کہا کہ اگر  تم سچّے ہو تو کوئی کرامت دکھاؤ۔ انہوں نے فرمایا کہ دعویٰ لے کر تم آئے ہو۔ تم کرامت دکھاؤ۔ اس پر وہ جوگی  زمین پر سے ہوا میں سیدھا اُوپر کو اُڑا، اور  پھر اپنی جگہ پر آ بیٹھا اور  کہا کہ تم بھی کچھ دکھاؤ۔ شیخ  ؒ نے آسمان کی طرف منہ کر کے درگاہ باری تعالیٰ میں التجا کی کہ اے پروردگار ! تو نے بیگانوں کو یہ طاقت عطا کی ہے ، مجھے بھی کچھ عنایت کر۔ ! بعد ازاں شیخ اپنی جگہ سے قبلہ رُخ اُڑے ، پھر مشرق کی سمت، پھر شمال کو پھر جنوب کی طرف اور  پھر اپنی جگہ پر آ گئے۔ جوگی یہ دیکھ کر قائل ہو گیا، اور  کہا کہ میں تو صرف سیدھا اُوپر اُڑ سکتا ہوں اور آپ ہر سمت اُڑ سکتے ہیں۔ واقعی آپ سچّے ہیں اور  ہم باطل۔ 

اخبار الاخیار میں شیخ عبدالحق محدّث لکھتے ہیں کہ قصبۂ  اچہ کی بنیا د شیخ صفی الدین گارزونی  ؒ نے رکھی  ان کے ماموں شیخ ابو اسحاق گارزونی  ؒ نے انہیں نعمتِ خلافت سے فیض یا ب کر کے حکم دیا کہ تم اونٹ پر سوار ہو جاؤ اور  جدھر اونٹ جائے اُسی طرف چلتے جاؤ۔ جب اونٹ اچہ کی سرزمین میں پہنچا تو ایسا بیٹھا کہ اُٹھنے سے انکار کر دیا۔ شیخ نے یہیں تو طّن اختیار کیا۔ عمارتیں بنوائیں اور  اس جگہ کو آباد کیا۔ 

فی الواقع قصبۂ  اچہ بہت پرانا ہے بلکہ ان شہروں میں سے ہے جن کی آبادی کو سکندر اعظم سے منسوب کیا جاتا ہے۔ لیکن بہت دفعہ اُجڑ کر بگڑا اور  پھر آس پاس کئی آبادیاں ہوئیں۔ ممکن ہے شیخ  ؒ نے پُرانی آبادی سے دور ایک بستی بسائی ہو۔ 

سندھ و ملتان کی دوسری زیارت گاہ ملتان میں شاہ محمد یوسف گرویزی  ؒ کا مزار ہے۔ ان کا خاندان اصل میں بغداد کا تھا، لیکن ان کے بزرگ بغداد سے گردیز چلے گئے۔ اس لئے اب انہیں گردیزی کہتے ہیں۔ شیخ عبدالحق محدّث نے تو شاہ صاحب کو شیخ بہا ء الدین زکریا کا ہمعصر بیان کیا ہے لیکن مقامی روایات کے مطابق آپ کی تاریخ ولادت ۴۶۲ہجری  (۱۰۶۹ئ) اور  تاریخ وفات ۵۴۷ھ(۱۱۵۲ئ) ہے۔ آپ گردیز میں پیدا ہوے اور  مہرام شاہ غزنوی کے عہد حکومت میں ملتان تشریف لائے ، آپ کا مزار ملتان کی مشہور زیارت گاہوں میں سے  ہے۔ شاہان اسلام نے اس کے ساتھ بہت سی جاگیریں معافی میں دے رکھی تھیں۔ لیکن مہاراجا رنجیت سنگھ نے انہیں ضبط کر لیا۔ گرویزی سادات زیادہ تر شیعہ عقائدکے ہیں اور  علم و فضل سے بڑی رغبت رکھتے ہیں۔ 

 سندھ و مُلتان کے بعد شمالی ہندوستان میں ہدایت کا سرچشمہ سب سے پہلے لاہور میں پھُوٹا بلکہ  چونکہ سندھ اور  ملتا ن پر قامطہ قابض ہو گئے تھے اور  ان کا کئی صدیوں تک کسی نہ کسی صورت میں وہاں اثر برقرار رہا۔ اس لئے لاہور کو جلد ہی ان علاقوں پر فوقیت حاصل ہو گئی اور  جب ہندوستان میں اسلامی حکومت کے قیام کے بعد قرمطیوں کا ملتان اور  سندھ سے قلع قمع ہوا تب ہی شیخ بہاء الدین زکریا  ؒ اور  دوسرے بزرگوں کی بدولت ملتان کو اپنی کھوئی ہوئی عظمت واپس ملی۔ 

تاریخی کتابوں میں سب سے پہلے جس مبلّغِ اسلام کا نام آتا ہے وہ شیخ اسمٰعیل لاہوری تھے جو یہاں اُس زمانے میں آئے جب بھی لاہور میں ایک ہندو راجا حکمران تھا۔ وہ شاید سلطان محمود غزنوی کو خراج دیتا تھا لیکن سلطان نے ابھی لاہور میں اپنا نائب مقرر نہیں کیا تھا۔ شیخ اسمٰعیل بخاری سیّد تھے ، اور  علوم ظاہری اور  باطنی دونوں میں دسترس رکھتے تھے۔ ان کی نسبت لکھا ہے کہ واعظین اسلام میں وہ سب سے پہلے بزرگ تھے ، انہوں نے لاہور کے شہر میں جہاں وہ ۱۰۰۵ء میں آئے تھے۔ وعظ کیا کرتے تھے ، ان کی مجلسِ وعظ میں سامعین کا ہجوم ہوتا تھا۔ اور  ہر روز صد ہا لوگ خلعتِ اسلام سے مشرّف ہوتے تھے۔ تذکرۂ  علمائے ہند میں لکھا ہے۔ ’’از عظمائے محدثین و مفسرین بود۔ اوّل کسے است کہ علم تفسیر و حدیث بہ لاہور آوردہ۔ ہزار ہا مردم در مجلس وعظ دے مشرّف با سلام شد ند۔ در سال چہار صد و چہل دہشت ہجری در لاہور در گذشت ‘‘ خزینتہ الاصفیا کا بیان ہے۔ ’’چوں شیخ اسمٰعیل در لاہور تشریف آورد۔ بروز جمعہ ثانث یک ہزار کس در زمرۂ  اہلِ توحید داخل گشتند۔ ‘‘

شیخ اسمٰعیل کے علاوہ لاہور میں دوسرے متعدد علماء و مشائخ تھے۔ علامہ سمعانی نے کتا ب الانساب میں اس شہر کو بابرکت اور  کثیر الخیر شہروں میں شمار کیا ہے۔ کیونکہ یہاں بہت سے علماء و صلحا ء پیدا ہوئے ، لیکن انھوں نے نام فقط تین گنائے ہیں۔ جن سے انہیں کسی طرح کا علاقہ تھا، ان میں زیادہ مشہور ابو الحسن علی بن عمر بن حکم لاہوری تھے۔ جو ادیب و شاعر  ہونے کے ساتھ ساتھ محدّث بھی تھے۔ اور  ان کے فیوض اس قدر عام تھے کہ نہ صرف وہ ہندوستان بلکہ بغداد بھی ان سے مستفید ہوا۔ علامہ سمعانی  ؒ فرماتے ہیں کہ اگر چہ مجھے ان سے بذاتِ خود فیض پانے کا موقع نہیں ملا۔ لیکن حافظ ابوالفضل محمد مغدادی کے واسطہ سے میں ان کا شاگرد ہوں۔ ان کے ایک دوسرے شاگرد ابو الفتح  عبدالصمد لاہوری تھے ، جو سمر قند میں درس دیتے تھے۔ اور  وہیں علامہ سمعانی نے ان سے شیخ ابو الحسن کی روایتیں سنیں ، شیخ ابو الحسن کا وصال ۵۲۹ھ میں ہوا۔ 

شیخ اسمٰعیل سے بھی زیادہ جس بزرگ نے نا م پیدا کیا، وہ غزنی کے شیخ علی بن عثمان ہجویری ؒ تھے جو داتا گنج بخش کے نام سے زیادہ مشہور ہیں وہ ۱۰۰۹ء کے قریب پیدا ہوئے اور  مختلف اسلامی ممالک کے سفر کے بعد  سلطان مسعُود ابن محمود غزنوی کے اخیر عہدِ حکومت میں دو ساتھیوں کے ہمراہ لاہور تشریف لائے۔ یہاں آپ نے ایک مسجد کی تعمیر میں حصّہ لیا، کچھ دیر تک درس دیتے رہے۔ پھر تصنیف و تالیف میں مشغول ہوئے۔ کہا جاتا ہے کہ کئی لوگ آپ کے ہاتھ پر اسلام لائے ، جن میں سے رائے راجو جو سلطان مودود ابن مسعود غزنوی کی طرف سے لاہور کا نائب تھا، خاص طورپر ذکر کے قابل ہے ، مسلمان کرنے کے بعد آپ نے اس کا 
عرف شیخ ہندی رکھا اور  اس کی نسل کے لوگ دو چار سال پہلے تک آپ کے مزار کے خدّام و مج اور تھے۔ آپ کی وفات ۴۶۵ھ  میں یعنی ۱۰۷۲ء کے قریب ہوئی۔ 

جب داتا گنج بخش پاکستان آئے ، اس وقت تصوّف اپنی تاریخ کے دوسرے دور میں تھا۔ منصور حلاّج، ذولنون مصری، اور  خواجہ بایزیدبسطامی نے تصوف میں بعض نئی اور  (غیر اسلامی) چیزیں داخل کر دی تھیں ، لیکن ابھی زہد و اِتّقا کو تصوف میں نمایاں جگہ حاصل تھی اور  داتا صاحب تو شرع اور  اصول دینی پر پوری  طرح عامل تھے۔ انھوں نے اپنے زمانے کے صوفی فرقوں کا حال لکھا ہے۔ اس میں حسین فارسی(منصور حلّاج) اور  ابو سلمان کے ححلولی فرقوں کو ملحد اور  لعنتی کہا ہے۔ فرماتے ہیں۔ (ترجمہ)

’’میں نہیں جانتا  فارسی کون ہے اور  ابو سلمان کون ؟ اور  انھوں نے کیا کیا اور  کیا

کہا۔ لیکن جو شخص تحقیق اور  توحید کے خلاف چلتا ہے اس کو دین میں کچھ نصیب

نہیں ہوتا اور  جب دین جو اصل ہے مضبوط نہ ہو تو تصّوف جو اس کی شاخ ہے 

کس طرح مفید ہو سکتا ہے۔ ‘‘

داتا گنج بخش کئی کتابوں کے مصنف تھے۔ مثلاً کشف المحجوب، کشف الاسرار، منہاج الدین، البیان لاہل العیان، یہ کتابیں اس وقت لکھی گئیں جب تصوف کی مشہور کتابیں مثلاً شیخ شہاب الدین سہر وردی کی عوارف اللمعارف، اور  ابن عربی کی فصوص الحکم، ابھی نہیں لکھی گئی تھیں۔ اور  تصوف کی موجودہ تدوین، جس نے بعض باتوں میں اسے شرعِ اسلامی سے ایک مختلف نظام بنادیا ہے ، نہ ہوئی تھی۔ حضرت داتا گنج بخش ؒ کی تصانیف میں متاخرین صوفیہ کا غُلو یا نیم پُختہ عقائد اور  خیالات کا طومار نہیں۔ بیشتر دُنیا اور  دُنیا داری سے دور رہ کر مرشد کی پیروی کر کے اللہ اللہ کرنے اور دل کو کبر و حرص سے پاک رکھنے کی باتیں ہیں۔ آپ شاعر بھی تھے۔ دیوان تو اب نہیں ملتا البتہ نثر کی بعض کتابوں میں اشعار موجود ہیں۔   ؎


    اشتئاقت روزو شب دارن ول   عشقِ تودارم نہان و  برملا


    جاں نجو اہم داد  اندر کُوئے  تو   گر مرا آزار  آید  یا  بَلا


    سوزِ تودارم  میان ِ جانِ و  دل   میدہم از عشق تو ہرسُو صدا 

   دِلبر ا از توہمے خواہم لقا
  کُن تو ’’آرے ‘‘ ومگن ہر گز تو’’لا ‘‘

    اے علیؔتو فرخی در شہر د کُو    دِور عشق ِ خو یشتن  ہر سُو  صَلا


کشف المحجوب جسے پروفیسر نکلسین نے انگریزی قالب میں ڈھالا ہے۔ آپ کا شاہکار ہے اور  چونکہ فارسی زبان میں تصوف پر یہ پہلی کتاب ہے اس کی تاریخی اہمیت بھی بہت زیادہ ہے۔ یہ کتاب آپ نے اپنے رفیق ابوسعید مہویری کی خواہش پر جو آپ کے ساتھ غزنی چھوڑ کر لاہور ا ائے تھے۔ لکھی اور  اس میں تصوف کے طریقے کی تحقیق، اہلِ تصوف کے مقامات کی کیفیت ان کے اقوال اور  صوفیانہ فرقوں کا بیان، معاصر صوفیوں کے رموز و اشارات اور  متعلقہ مباحث بیان کئے ہیں۔ اہلِ طریقت میں اس کتا ب کو بڑا مرتبہ حاصل ہے۔ داراشکوہ کا بیان ہے۔ ’’کشف المحجوب مشہور و معروف است وہیچکس رابراں سخن نیست و مُرشد ے است کامل۔ در کتب تصوف بہ خُوبی آن در زبانِ فارسی تصنیف نہ شدہ۔ ‘‘

کشف المحجوب سے معلوم ہوتا ہے کہ اس زمانے میں صوفیا کے درمیان سماع کا رواج ہو گیا تھا۔ داتا گنج بخش صاحب ؒ ایک جگہ لکھتے ہیں (ترجمہ)


’’کرمان میں ایک دفعہ میں شیخ ابو احمد مظفر کی خدمت میں حاضر ہوا۔ سفر کے کپڑے تھے 

 اور پریشان حال تھا۔ مجھے فرمانے لگے۔ اے ابولحسن ! تمہیں کس چیز کی خواہش ہے۔ ؟ 


میں کہا۔ مجھے اس وقت سماع کی طلب ہے۔ انہوں نے ایک قوال کو بلوایا اور  درویشوں 

کی ایک جماعت بھی جوش و خروش کے ساتھ آئی۔ مجھے سماع کے الفاظ نے مضطرب کر


دیا۔ جب رقت گزرا اور  میرا جوش کم ہوا تو شیخ ابو احمد پوچھنے لگے کہ سماع کا کیا اثر ہوا۔ 

میں نے کہا۔ یا شیخ ! بڑی مسرت ہوئی۔ فرمانے لگے کہ ایک وقت آئے گا کہ سماع  اور 

کوّے کی آواز میں تیرے لئے فرق نہ رہے گا۔ کیونکہ  قوت سماع اُس وقت تک ہے 

جب تک مشاہدہ حاصل نہ ہو۔  جب مشاہدہ حاصل ہوتا ہے ،  سماع کی خواہش مٹ 


جاتی ہے۔ چنانچہ ایسا ہی ہوا  اور  بالآخر آپ نے سماع سے توبہ کر لی  اور  نہایت صاف


طور پر لکھا :۔ 

’’میں عثمان جلابی کا بیٹا علی اُس کو دوست رکھتا ہوں جو سماع میں نہ پڑے  اور  طبیعت کو 


پریشان نہ کرے کیونکہ  اس میں بڑے خطرے ہیں ،  اور  بڑی آفت یہ ہے کہ عورتیں 

کسی اونچے مقام سے سماع کے حال میں درویشوں کو دیکھتی ہیں اور  نوجوان اور  نو خاستہ 


ان مجلسوں میں شریک ہوتے ہیں ، جس سے خرابیاں پیدا ہوتی ہیں۔ اس آفت سے مجھ


پر جو کچھ گزرا ہے ، گزرا ہے (آئندہ کے لئے ) استغفار پڑھتا ہوں اور  خدا تعالیٰ سے مد د

مانگتا ہوں کہ میرے ظاہر اور  باطن کو آفتوں سے نگاہ رکھے۔ ‘‘

داتا گنج بخش ؒ کے خیالات کا متاخرین سے مقابلہ کریں توان کی اصابت رائے ، خلوص اور  تقوے کی داد دینی پڑتی ہے لیکن زاہد انہ رنگ جو ابتدائی صوفیوں میں کبھی کبھی رہبانیت کی حد تک جا پہنچتا تھا، ان میں بھی موجود تھا۔ اپنی تصانیف میں انہوں نے  عورتوں کی خوب خبر لی ہے۔ ایک جگہ لکھتے ہیں۔ (ترجمہ)


’’بہشت میں سب سے پہلا فتنہ جو آدم ؑ پر مقدّر ہوا ہے ،  اس کا اصل یہی عورت تھی۔ 

پہلے پہل جو فتنہ دُنیا میں ظاہر ہوا ، یعنی ہابیل اور  قابیل کی لڑائی۔ اس کا سبب بھی یہی 


ذات شریف تھی، اور  جب خدا نے چاہا کہ دو فرشتوں (ہاروت و ماروت) کو سزادے 

تو اس کا سبب بھی عورت ہی کو قرار دیا اور  آج کے دن (یعنی ۵۶۵ھ کے قریب تک) 


دینی اور  دنیا وی فتنوں کے تمام اسباب کاذریعہ یہی عورتیں ہیں۔ ‘‘

آپ کی ازدواجی زندگی کے متعلق واضح واقفیت نہیں ملتی۔ لیکن کشف المحجوب میں اس مسئلے پر جو ازدواج سے ہے وہ دلچسپی سے خالی نہیں۔ فرماتے ہیں۔ (ترجمہ) ’’میں جو کہ علی بن عثمان جلابی ہوں حق تعالیٰ نے مجھے گیا رہ سال تک شادی کی آفت سے بچائے رکھا۔ پھر تقدیر سے میں آزمائش میں ڈالا گیا۔ میرا ظاہر و باطن ایک پری صفت کا اسیر ہوا۔ بغیر اس کے کہ میں نے اسے دیکھا ہو۔ ایک سال تک میں اس کے خیالات میں غرق رہا، نزدیک تھا کہ یہ چیز میرے دینی معاملات میں خلل انداز ہو کہ اللہ تعالیٰ نے کمالِ لُطف و فضل سے عصمت کو دل بیچارہ کے استقبال کے لئے بھیجا اور  اپنی رحمت سے مجھے اس مصیبت سے نجات دلائی۔ ‘‘  (باقی آئندہ)

  



٭٭٭

لفظ کی ہمہ گیریت
نظم        

ڈاکٹر محبوب راہیؔ (بارسی۔ آکولہ)

لفظ گجرات بھی، کشمیر بھی ہو سکتا ہے 
لفظ ایک پھول بھی، شمشیر بھی ہو سکتا ہے 
لفظ جو باعث تحقیر بھی ہو سکتا ہے 
موجب عزت و توقیر بھی ہو سکتا ہے 
لفظ بگڑی ہوئی تدبیر بھی ہو سکتا ہے 
لفظ بنتی ہوئی تقدیر بھی ہو سکتا ہے 
لفظ ہی شوخیِ تحریر بھی ہو سکتا ہے 
لفظ ہی لذتِ تقریر بھی ہو سکتا ہے 
لفظ اک پھول بھی خوشبو سے مہکتا ہوا سا 

لفظ اک چبھتا ہوا تیر بھی ہو سکتا ہے 
لفظ ایک ظلمتِ گمراہی بھی منزل منزل 

لفظ مینارۂ  تنویر بھی ہو سکتا ہے 
لفظ ہی خواب بھی اک عالم بیداری کا

لفظ اس خواب کی تعبیر بھی ہو سکتا ہے 
لفظ ہو سکتا ہے پروانہ رہائی کا بھی
لفظ ہی پاؤں کی زنجیر بھی ہو سکتا ہے 
لفظ ہی پردہ بھی اک عابدو معبود کے بیچ
لفظ اس رشتے کی تشہیر بھی ہو سکتا ہے 
لفظ ہی باعثِ تخریب بھی ہوتا ہے کبھی
 اور  کبھی موجب تعمیر بھی ہو سکتا ہے 
صرف کاغذ ہی پہ لکھا نہیں جاتا ہر لفظ

لوحِ احساس پہ تحریر بھی ہو سکتا ہے 
عالمِ کون و مکاں لفظ کی تشہیر کو کم 

لفظ ہی لفظ کی تفسیر بھی ہو سکتا ہے 
دونوں دنیائیں سما سکتی ہیں اس کے اندر

لفظ اس درجہ ہمہ گیر بھی ہو سکتا ہے 
لفظ کمزور بھی ہے  لفظ ہی بلوان بھی ہے 
لفط شیطان بھی ہے لفظ ہی انسان بھی ہے 
لفظ ہی ہندو بھی ہے  لفظ مسلمان بھی ہے 
لفظ اللہ بھی ہے  لفظ ہی بھگوان بھی ہے 
اس لئے لفظ کو کمتر نہ عزیز جانو

قدرو قیمت کو ہر اک لفظ کی تم پہچانو
٭٭٭

ادبیات
مراٹھی زبان پر فارسی کے اثرات اور وجوہات

محمد فرید اللہ شریف لکچر ر  (شعبہ فارسی عثمانیہ یونیورسٹی حیدرآباد)


سب سے پہلے یہ جاننا ضروری ہے کہ کسی ایک زبان کا اثر کسی دوسری زبان پر پڑسکتا ہے ؟ اس بات کو جاننے کے لئے اس مقالہ کا بنیادی موضوع فارسی زبان ہے ۔ اس کی تاریخ کی طرف دیکھنے سے پتہ چلتا ہے کہ قدیم ایران کی زبان کا شمار منصرف زبانوں میں ہوتا ہے اور   ماہرین السنہ نے اس کا تعلق ہندو اروپائی زبانوں کے خانوادہ سے بتلایا ہے ۔ چنانچہ متمدن دنیا کی مشہور زبانوں سے جیسے سنسکرت، یونانی، لاطینی، تیوٹانی اور   اسکنڈنیائی زبانوں سے اس کا تعلق گہر ا ہے ۔ سامی زبانوں میں عربی، سریانی وغیرہ آتی ہیں ۔ قدیم ایران کی فارسی کی کئی شاخیں ہیں ۔ ان میں مشہور ترین پہلی شاخ ہنمامنشی دور کی ہے ۔ جسے پارسی قدیم کہا جاتا ہے ۔ دوسری زبان اوستا ہے ۔ پارسی قدیم کا رسم الخط ’’خط میخی ‘‘ تھا۔ اس خط کو خط میخی Nail Script))اس لئے کہا گیا ہے کیونکہ یہ خط کیلوں کی شکل کا حاصل تھا۔ اس خط کو ایرانیوں نے ہابلیوں سے حاصل کیا تھا۔ پھر ایرانی علماء نے خط میخی کی ترتیب اور   اصلاح کی اور   اس کے بعد ایرانی خط میخی کو بابلی میخی خط سے سادہ اور   صحیح کیا، زبان اوستا کے لئے اوستائی خط کو اپنایا گیا۔ ایرانیوں نے یہ خط سامی خط سے لیا تھا۔ پارسی قدیم اور   اوستا کے بعد پہلوی زبان ہے  پہلوی زبان قدیم پارسی کی ایک شاخ ہے  یعنی قدیم پارسی کلمات اور   کلام کی ترکیب میں زمانے کے ساتھ ساتھ جو تبدیلیاں ہوئیں وہ پہلوی زبان کی صورت میں نمودار ہوئی اور   پھر اس طرح پہلوی بھی بتدریج موجودہ اس لئے پہلوی زبان کو درمیانی پارسی بھی کہتے ہیں ۔ ایران میں اسلام کے ورود کے بعد فارسی زبان پر عربی زبان اور   اس کے اثرات دیکھنے کو ملتے ہیں ۔ آنحضرت صلی اللہ علیہ و سلم کے ہجرت کے اکیس سال بعد ایران  ۲۱ ھ میں فتح ہوا اور   اس فتح کو ’’فتح الفتوح ‘‘ کا نام دیا گیا۔ اس کے بعد دو سو سال کی مدت تک عربی زبان نے ایران میں ایسا اثرو رسوخ قائم کیا کہ تاریخ عالم میں شاید ہی کہیں نظیر ملے ۔ عربی زبان نے اتنا گہرا اور   پائیدار اثر ڈالا کہ ایرانی عالموں نے اس زبان میں شعر کہے  خطو کتابت کی اور   اس زبان کی ترویج اور   تعلیم میں کوشاں رہے اور   تمام اداری کام عربی میں ہونے لگے ۔ عربوں کے دور حکومت سے ساسانی دور حکومت تک کے دور میں ایران کی عام زبان پہلوی تھی، اور   اس دوران خود پہلوی زبان کے اندر تغیرات ہونے لگے اور   اس نے بتدریج موجودہ فارسی کا روپ اختیار کر لیا، اور  پھر اسلام کے بعد کی فارسی کا وجود ہوا۔ چنانچہ پہلوی زبان اور   موجودہ فارسی میں سب سے بڑا فرق یہ ہے کہ اس زبان کا رسم الخط عربی رسم الخط ہے  اور   اس کے علاوہ بہت سے عربی الفاظ اس میں داخل ہو گے  اور   یہ بات فارسی کے قدیم ترین آثار نظم و نثر سے ثابت ہے ۔ یہاں یہ بات بہت اہم ہے کہ اس زمانے میں عربی الفاظ کا استعمال نہ صرف ضرورت کے لحاظ سے کیا جاتا تھا بلکہ ان کا استعمال علمو ادب کی شان سمجھا جاتا تھا۔ اس سے اندازہ لگایا جا سکتا ہے کہ کسی متمدن زبان کا اثر کسی دوسری زبان پر ہوتا ہے اور   دنیا کی کوئی بھی زبان اس قدرتی عمل سے خود کو بچا نہیں سکتی۔ مقالہ کے اس حصہ میں مراٹھی زبان پر  فارسی کے اثرات کا جائزہ لیا جاتا ہے ۔ 


جس طرح دنیا میں کوئی قوم بغیر خارجی اثرات اور   غیر اقوام کے میل جول کے بغیر ترقی نہیں کر سکتی، اسی طرح دنیا میں شاید کوئی زبان ایسی ہو کہ اس میں غیر زبان کے الفاظ آ کر نہ مل گئے ہوں ، اور   جو مخلوط نہ ہو، ورنہ کسی زبان کا علمی میدان میں آنا یا آگے بڑھنا دشوار ہو جائے ۔ بعض صورتوں میں ان بیرونی الفاظ نے ایسے قدم جمائے کہ زبان کی اصل ہیئت کو بدل دیا اور   اصل ملکی زبان کے الفاظ سے ان کی تعداد بڑھ گئی۔ مثلاً موجودہ ترکی زبان جو تاتاری الاصل ہے اور   اس کی صرف و نحو بھی اس پر مبنی ہے  اس میں عربی، فارسی الفاظ اس کثرت سے داخل ہو گئے ہیں کہ ایک دیہاتی ترک اسے بمشکل سے سمجھ سکتا ہے ۔ عربی، فارسی الفاظ کی یہ بہتات ملک کے ادبی، سیاسی اور   تہذیبی اثرات کی وجہ سے ہے ۔ 


ایک حد تک یہی حالت مراٹھی زبان کی ہے اور   یہ بھی قدرتی  طور پر اُس قانون کے اثر سے نہ بچ سکی جو دو قوموں یا دو زبانوں کے یک ہو جانے پر اپنا عمل کرتا ہے ۔ مسلمان بادشاہوں کی آمد سر زمین مہاراشٹرا میں تیرھویں صدی کے آخر میں ہوئی۔ تیرھویں صدی کے اواخر میں علاء الدین خلجی  وہ پہلا مسلمان بادشاہ تھا جس نے دکن کے مراٹھا علاقے پر حملہ کیا۔ اس وقت یہاں کا حکمران راجہ رام دیوراؤ نے علاء الدین کو بے شمار مال و دولت نذر کر کے خلاصی حاصل کی۔ اس کے بعد محمد بن تغلق نے یہاں پر حملہ کیا اور   دولت آباد کو سارے ہندوستان کا دارالسلطنت بنایا۔ یہ بادشاہ بہت ساری خوبیوں کا حامل شخص تھا، لیکن بعض عوامل جیسے متلون مزاجی وغیرہ اس کی شخصیت کا منفی پہلو تھا اس کو ان پریشان خیالیوں اور   پریشان اعمالیوں نے ہمیشہ پراگندہ رکھا اور   اس وجہ سے دکن کی سلطنت اس کے ہاتھ سے نکل گئی، تغلق کے بعد بہمنیوں کا دور دورہ شروع ہوا، بہمنی سلطنت نے تھوڑے ہی عرصہ میں بڑی شانو شوکت حاصل کر لی، یہ گویا یہیں کی سلطنت ہو گئی۔ اس حکومت کا تعلق باہر سے مطلق نہ تھا۔ اہل ملک بھی رفتہ رفتہ اس میں برابر کے حصہ دار ہو گئے ۔ بادشاہ حسن نے اپنے نام کے ساتھ گنگوبہمنی کا لقب اختیار کیا۔ اس بادشاہ کی کاوشوں سے اس مملکت میں ہندو مسلم متحد تھے ۔ دلی سے جو برہمن اور   کھتری آئے تھے وہ شاہی ملازمت اختیار کرنے لگے  لیکن رفتہ رفتہ ان کی جگہ ملکی برہمنوں اور   مرہٹوں نے لے لی۔ خصوصاً مالگذاری کا انتظام انہیں کے ہاتھوں میں رہا۔ بلکہ جب بہمنی سلطنت کا انتزاع ہوا اور   اس کے بجائے بیجاپور، احمد نگر، برار، بیدر اور   گولکنڈہ میں الگ الگ سلطنتیں قایم ہو گئیں تواس وقت بھی دیہات اور   محلات کے حساباتِ مال گذاری ہندوؤں کے ہی ہاتھ میں رہے اور   ان کی اپنی ہی زبان میں لکھے بھی جاتے تھے ۔ غرض یہ کہ یہ ایک خالص دیسی حکومت ہو گئی جس پر غیریت کا گمان تک بھی نہ ہوتا تھا۔ مسلمان بادشاہوں کی حکومتی فوج میں بھی مراٹھے کثرت سے داخل تھے اور   وہ بہت کار آمد ثابت ہوئے ۔ 

ان تعلقات کا اثر جہاں تمدن کے مختلف شعبوں پر ہوا وہیں پر زبان کے اوپر بھی اس کا کافی اثر ہوا۔ یہ ایک قاعدہ ہے کہ جب دو قوموں کا اتصّال ہوتا ہے تو جس قوم کا تمدن اعلیٰ، زیادہ قومی اور   پائیدار ہوتا ہے اس کا اثر دوسری قوم پر جو کہ کم متمدن ہے  زیادہ ہوتا ہے  اور   اس وجہ سے فارسی زبان کا اثر مراٹھی زبان پر بہت زیادہ  ہوا کیونکہ یہ فاتحوں کی زبان تھی۔ اب ہم یہاں مختصراً ان اسباب و حالات کی طرف نظر ڈالتے ہیں جو اس کا باعث ہوئے ۔ 


تقریباً عام سرکاری دفاتر میں فارسی زبان رائج تھی، سرکاری ملازمتوں کی زبان پر جس میں مراٹھے  بھی بکثرت شریک تھے ملازمت کی وجہ سے  عربی، فارسی زبان کے الفاظ چڑھے ہوئے تھے  اور   وہ اپنی بات چیت، کاروبار اور   دیگر معاملات میں یہ الفاظ بے تکلف بول جاتے تھے ۔ رفتہ رفتہ اُن میں کے بہت سے لفظ  مراٹھی زبان میں اس طرح گھل مل گئے کہ جزو زبان بن گئے ۔ جو لوگ اپنے مقدمات کی پیروی کے لئے عدالتوں میں آتے جاتے تھے  یا جنھیں اپنے معاملات کی خاطر دوسرے سرکاری محکموں میں آمدو رفت رکھنی پڑتی تھی ان کی زبان خود بخود بغیر کسی ارادے کے فارسی، عربی الفاظ سے آشنا ہو جاتی تھی، اور   ضرورتاً ان کا استعمال کرنا پڑتا تھا۔ 


مسلمان فقیر جو گاؤں گاؤں اور   قصبہ قصبہ مانگتے  کھاتے پھرتے تھے اگرچہ کہ وہ مقامی زبان بولتے اور   مقامی گیت ہی گاتے لیکن متقاضائے فطرت اس میں بہت سے الفاظ فارسی، عربی کے ہوتے تھے ۔ جوان کی صداؤں اور   گیتوں میں استعمال ہوتے  اور   یہ الفاظ کی دلکشی اور   صداؤں کی موزونیت کی وجہ سے عام لوگوں کے خیال اور   حافظے میں رہ جاتے ۔ اس طرح درویشو صوفی اور   واعظ جو مذہب اسلام کی تلقینو اشاعت کرتے تھے  گو ان میں اکثر نلکی زبان ہی کے ذریعہ سے اس فرض کو انجام دیتے لیکن مضمون کی نوعیت کے لحاظ سے ان کے لئے فارسی، عربی الفاظ کا استعمال ناگزیر تھا۔ 


بہت سے ہندو مسلمان ہو گئے  کچھ تو اپنی خوش اعتقادی سے اور   کچھ دنیا وی اغراض و طمع کی خاطر، ان کی مادری زبان مراٹھی تھی لیکن چونکہ یہ نئے نئے وارد اسلام ہوئے تھے ۔ لہٰذا ان لوگوں نے ملکی زبان میں فارسی، عربی الفاظ کا استعمال کرنا شروع کر دیا اور   اس کا اثر مراٹھی زبان پر ہونا لازمی تھا۔ چونکہ فارسی کا جاننا سرکاری ملازمت کے لئے ضروری تھا تو جو لوگ فارسی زبان اچھی طرح جانتے تھے اور   جنہیں اس شیریں اور   من موہنی زبان کا چسکا پڑ گیا تھا وہ اپنی گفتگو میں فارسی الفاظ استعمال کئے بغیر نہیں رہ سکتے تھے ۔ جن لوگوں کا بہت سارا وقت فارسی زبان کی تحصیل میں گذرا تھا تو ان کا طریقۂ  خیال اور   طرز ادا بھی بہت کچھ فارسی کا سا ہو گیا تھا یا کم از کم اس قدر ضرور تھا کہ ان کی تحریرو تقریر کا ظاہری لباس مراٹھی تھا لیکن پیرایۂ  بیان، جملوں کی نشست اور   الفاظ کی ترکیبو ترتیب سے صاف فارسی کی جھلک نظر آتی ہے ۔ 


 بہت سے مسلمان جنہوں نے مقامی ہندو عورتوں سے جنہوں نے اسلام قبول کر لیا تھا سے شادی کر لی تھی۔ انہیں اپنی بیویوں کو اپنے شوہروں کی زبان سیکھنی اور   بولنی پڑی۔ جس کا نتیجہ یہ ہوا کہ بہت سے فارسی لفظ مر ٹھی زبان میں بڑی سہولت سے داخل ہو گئے ۔ بہت سی صنعتیں جو مسلمانوں کے ساتھ آئی تھیں یا مسلمانوں نے ایجاد کی تھی اور   وہ یہاں رائج ہوئیں تو ان کے ساتھ ان کے مخصوص الفاظ اور   اصطلاحات بھی رواج پا گئے ۔ 


غرض کہ اس طرح فارسی، عربی الفاظ مراٹھی زبان میں جڑ پکڑ گئے اور   اس طرح مراٹھی زبان میں گھل مل گئے کہ اپنے پرائے کا امتیاز اُٹھ گیا، اور   نہ اہل زبان کی طرف سے کوئی ایسی کوشش ہوئی کہ ان کو مراٹھی زبان سے خارج کر کے بجائے ان کے سنسکرت یا پراکرت الفاظ رواج دیا جائے ۔ البتہ شیواجی نے ۱۶۷۴ء میں رگھو ناتھ پنڈت کو یہ حکم دیا تھا کہ وہ ’’راج سے وہار کوش ‘‘ یعنی سرکاری کاروباری  الفاظ کی لغت تیار کرے اور   یہ ہدایت کی کہ اس میں ان فارسی، عربی الفاظ کے بجائے جو اصل مراٹھی یا سنسکرت الفاظ کی جگہ مستعمل ہونے لگے تھے ۔ سنسکرت الفاظ استعمال کئے جائیں ۔ اس تدبیر کا کچھ زیادہ اثر نہ ہوا لیکن البتہ ایک حد تک کمی ضرور ہو گئی۔ لیکن مجموعی طور پر شیو اجی مہا راج کی تحریک عربی، فارسی الفاظ کے خلاف ناکام رہی۔ زبانیں الفاظ کے خارج یا متروک کرنے یا انہیں پاک اور   پوتر رکھنے سے نہیں بنتیں بلکہ ان کی ترقی الفاظ کے ذخیرہ اور   دوسری زبانوں کے میل اور   طرزِ ادا کی نئی راہیں نکالنے سے ہوتی ہے ۔ شیواجی مہا راج جنہوں نے فارسی الفاظ کو مراٹھی زبان سے خارج کرنے کی تحریک شروع کی تھی خود اپنے خطوط میں بلا تکلف فارسی الفاظ اور   محاور ے استعمال کرتے تھے ۔ 


سن۱۳۱۸ء سے جب کہ اوّل اوّل اسلامی حکومت نے دکن میں اس نقلاکی صورت اختیار کی فارسی، عربی الفاظ کی رفتار سیلاب کی طرح رفتہ رفتہ بڑھنی شروع ہوئی اور   سن ۱۳۳۶ء میں اس کا زور شور انتہائے عروج کو پہنچ گیا۔ ۱۶۵۶ء سے یہ زور گھٹنا شروع ہوا اور   ۱۷۲۸ء میں اس کی قوت بالکل ٹوٹ گئی۔ لیکن تقریباً تین سو پچاس سال تک فارسی اور   مراٹھی کا چولی دامن کا ساتھ رہا۔ ان تمام تغیرات میں فارسی مراٹھی کا ساتھ نہ چھوٹا اور   یہ اسی فیضان صحبت کا نتیجہ ہے کہ مراٹھی زبان میں اب تک اس کثرت سے فارسی الفاظ اور   محاورے پائے جاتے ہیں ۔ ساڑھے تین سو سال کی یکجائی سے سنیکڑوں فارسی الفاظ کا مراٹھی زبان میں آ جانا کوئی تعجب کی بات نہیں ۔ لیکن تعجب اس امر کاہے کہ مراٹھی پر فارسی کا ایسا گہر ارنگ چڑھا کہ یہ اثر صرف الفاظ ہی تک محدود نہ رہا بلکہ فارسی ترکیبیں تک اس میں داخل ہو گئیں ۔ اس کے علاوہ ہم اس زبان میں جا بجا دیکھتے ہیں کہ جملوں کی ساخت تک فارسی ہے اور   کثرت سے محاوروں کا ترجمہ مراٹھی میں آ گیا ہے ۔ علاوہ اسکے فارسی حروف جار، ربط و مطف، فجائیہ وغیرہ بھی بلا تکلف مراٹھی زبان میں استعمال ہونے لگے اور   اب تک ہوتے ہیں ۔ 

’’مراٹھی زبان پر فارسی کا اثر ‘‘ اس کتاب کے مصنف مولوی عبدالحق لکھتے ہیں ’’تمام ہندی زبانوں میں صفت اسم کے پہلے آتی ہے ۔ جیسے ’’اچھا آدمی، شریر لڑکا ‘‘ مراٹھی میں بھی یہی ہوتا ہے لیکن فارسی کے اثر سے بعض اوقات صفت اسم کے بعد آتی ہے ۔ اس کا استعمال خاص کر سرکاری اور   دفتری تحریرات میں زیادہ ہوتا تھا مثلاً اسم مذکور، پنٹت نشاربکت(مشار الیہ)، رو اعظم، سال گذست(سال گذشتہ)۔ کسی ہندی زبان میں اضافت نہیں ہے  لیکن فارسی کے اثر سے مراٹھی میں بھی بعض الفاظ کے ساتھ اضافت کا استعمال ہوتا ہے ۔ یہ استعمال بھی زیادہ تر سرکاری اور   اداری  تحریرات میں پایا جاتا ہے ۔ مثلاً قلعۂ  رائے گڑھ، شہر پونہ، علاقۂ  بمبئی، صوبۂ  گلبرکہ، فارسی کا یہ حیرت انگیز اور   عجیب اثر ہے کہ اس نے اپنی علامتِ مفعولی کو مراٹھی زبان میں داخل کر دیا حالانکہ مراٹھی میں اسکے لئے دوسری علامتیں بھی موجود تھیں ۔ فارسی کے بعض حروف جار بھی مراٹھی زبان میں بلا تکلف استعمال ہوتے ہیں اور   مستند اور   فصیح انشا پرواز انہیں اس طرح استعمال کرتے ہیں ۔ جیسے مراٹھی حروف جار کر مثلاً دردیوس۔ در روز، درورشی، ’’در ‘‘ مراٹھی میں وہی معنی دیتا ہے ۔ جو فارسی زبان میں ’’در ‘‘ کے معنی مراٹھی میں ’’ھر ‘‘ لئے جاتے ہیں ۔ بہت سے الفاظ مراٹھی میں ایسے ہیں جو دو لفظوں سے مرکب ہیں اور   ان کی ترکیب فارسی حرف وصل ’’و ‘‘ کے ذریعہ سے عمل میں آتی ہے  بعض اس قسم کے فارسی مرکب الفاظ بھی مراٹھی زبان میں لئے گئے ہیں ۔ 

جیسا کہ ابتدا میں اس بات کا ذکر کیا جا چکا  ہے کہ دفتری، کاروبار میں فارسی عربی الفاظ بکثرت استعمال ہوتے تھے  اس کا ثبوت ان خطابوں سے بھی ملتا ہے جو ہندوؤں نے وقتاً فوقتاً اپنے امیروں اور   سرداروں کو عطا کیئے ۔ مثلاً راجہ رام، شیواجی کے فرزند نے اپنے برہمن وزیر کو ’’حکومت پناہ ‘‘ اور   ’’ضبط الملک ‘‘ کے خطابوں سے نوازا تھا۔ 


چنانچہ اس زمانے میں فارسی کا وہ زور تھا کہ شاید ہی ہندوستان کی کوئی زبان اس کے اثر سے بچی ہو۔ مراٹھی بھی اس کے حلقہ بگوشوں میں تھی اور   غالباً بعض دوسری زبانوں کے نسبت وہ زیادہ متاثر ہوئی۔ 

     ٭٭٭

   ضر ر وصفیؔ (حیدرآباد)

دو نظمیں 

٭

    گونگے بہروں کے 

 اشاروں کو سمجھ کر

    آنکھوں میں آنکھیں ڈال کر

    جواباً مسکرانا بھی
    اشاروں کو سمجھنے کی علامت ہے 

    مجھے تم سے محبت ہے 


٭

    میں دن بھر کا تھکا ہارا

    سمندر کا کنارا

    یہ میری گرم سانسیں 
   کہر دھند اور   یہ ٹھنڈی ہوا

    نم ریت سبز کائی
    میری آغوش میں تم 

    یہ تحفہ بھی
    سمندر بخشتا ہے 

    میری شاموں کو !!

غزل

ضر ر وصفیؔ
ڈوبتے منظروں پہ مرتے ہیں 
خوش نما مقبروں پہ مرتے ہیں 
کچھ حسیں دلبروں پہ مرتے ہیں 
مرمریں پیکروں پہ مرتے ہیں 
سر تو ہاتھوں سے تھام لیتے ہیں 
پاؤں کی ٹھوکروں پہ مرتے ہیں 
ہے قفس میں بھی حسرتِ پرواز

اپنے ٹوٹے پروں پہ مرتے ہیں 
رنگ محلوں میں بیٹھ کر کچھ لوگ

فاقہ کش بے گھروں پہ مرتے ہیں 
یہ تراشیدہ بُت ضر ر وصفیؔ
کھردّرے پتھروں پہ مرتے ہیں 

   ٭٭٭

ڈاکٹر محسنؔ جلگانوی (حیدرآباد)
نوحہ  بشر کا
تو یوں ہوا تھا کہ

اس مقدس فضا کے ماحول کے شجر سے 

تری جبلّت کی بے ثباتی کے دستِ حرصو ہوس 

       نے بڑھ کر

وہ ثمر ممنوع اُچک لیا تھا

کہ جس کے چکھنے سے ہم نے سب کو منع کیا تھا

توہم نے تری سرشتِ جاں کا زمیں پہ اسقاط کر دیا تھا

مگر تری ان ندامتوں کو 

ترے نفس کی جنونیت کو 

ترے بدن کی ضرورتوں کو 

گداز پھولوں کی پتیوں سے گندھے ہوئے صندلی    

    بدن کی غنیم فتنہ ملاحتوں کا نشہ دیا تھا 

تجھے ودیعت میں سارے موسم 

تمام منظر عطا کئے تھے 
ترے شکستہ وجود سے تو ہمیں یہی اک گُماں ہوا تھا

زمین کی کوکھ

تجھ سے  تیری رگوں میں بہتی کثافتوں کو نکال دے گی 

یہاں بھی لیکن
ترے نفس کی خباثتوں کا عجب ہے عالم 

بدن بدن لمس کی رفاقت 

تعدد وصل کی روایت
ترے تجسّس کی شاہ رگ میں ہے زہر بے نام کی سرایت
بدن بدن کی رفاقتوں کے سفر کی کچھ انتہا نہیں ہے 

کسی کو کچھ بھی پتہ نہیں ہے 
کسی کو کچھ بھی پتہ نہیں ہے 

      ٭٭

اقبال متین کی غزل 

پروفیسر شکیل الرحمٰن


غزل میں ’’ارونار ایشور ‘‘ ایک خوبصورت آرزو بن کے موجو دہے۔ یہ لاشعوری حسی آرزو ہے۔ ملن کی آرزو، عورت اور  مرد کی وحدت، ایک دوسرے میں جذب رہنے کی آرزو ، تبھی غزل میں اتنی جمالیاتی کشش، اتنا رسیلا پن ہے اور  اتنی لذت ملتی ہے۔ جذباتی ہم آہنگی کی لاشعوری خواہش اور  آرزو کہاں ہے۔ ! یہ سائیکی کی گہرائیوں میں اتر ی ہوئی آرزو ہے۔ چینی جمالیاتی فکر نے عورت اور  مرد کی جذباتی حسی وحدت کو ئین اور  یانگ سے تعبیر کیا ہے اور  یونگ(Jung)نے انیما(Anima)کہا تھا۔ یونگ کے اس قول کی روشنی میں کہ
The Collective unconsciousness contains the whole spiritual heritage of mankind's evolution born a new in the brain structre of every individual  
   غزل کا مطالعہ کیا جائے تو یقیناً نئے نئے انکشافات ہوں گے جن سے فنون کی جمالیات کا دائرہ اور  وسیع اور  گہرا ہو جائے گا۔     


قدیم یونانی اساطیر کی یہ کہانی ناقابل فراموش ہے کہ انسان کی تخلیق کے بعد دیوتاؤں کو بڑی شدت سے محسوس ہوا کہ یہ بہت ہی طاقتور ہے۔ دیوتاؤں سے بھی زیادہ طاقتور، آپس میں مشورے کے بعد فیصلہ یہ ہوا کہ اسے دو حصوں میں تقسیم کر دیا جائے۔ حضر ت انسان دو حصوں میں تقسیم ہو گئے۔ ایک مرد ایک عور ت، یہ دونوں ایک دوسرے میں جذب ہو جانے کے لئے ہر دم بے چین رہتے ہیں۔ یہ ہجر یا جدائی کا قدیم تصور ہے جب دونوں مل جاتے ہیں ایک دوسرے میں جذب ہو جاتے ہیں تو وصل کی وہ لذت حاصل ہوتی ہے کہ جس سے حیرت انگیز مسرت انگیز جمالیاتی انبساط حاصل ہوتا ہے۔ جمالیاتی آسودگی ملتی ہے۔ غزل میں یہ کہانی جذب ہو کر رہ گئی ہے جیسے !


تخلیقی عمل میں وصل کی یہ آرزو بنیادی آرزو رہی ہے۔ فنون لطیفہ اور  خصوصاً ادبیات میں اس کی پہچان ہوتی رہتی ہے۔ یہ آرزو مختلف انداز میں نمایاں ہوتی رہی ہے۔ غزل کی آرزو ایک بہت ہی خوبصورت    فینٹاسی بن جاتی ہے۔ ’ذات‘ کے اسٹیج پر جانے کیسے کیسے المیہ ڈرامے دکھائی دیتے ہیں۔ المیہ اور  المیہ  کے جمال کی کہانی غزل کی روح بن گئی ہے۔ ذات اور  محبوب کے کر دار آرچ ٹئپس(Arche types)بن گئے ہیں۔ جو مختلف صورت میں ظاہر ہوتے ہیں۔ اردو کے غزل گو شعراء کے کلام کی نبض پر انگلی رکھتا ہوں تو سب سے پہلے اسی آرزو کی دھمک کو محسوس کرنے کی کوشش کرتا ہوں۔ 

ہندوستان کی اساطیری کہانیوں میں بعض دیویوں کے وجود کی توانائی لوگ گیتوں میں مردوں کی محبوبیت اور  عاشق کے کر دار میں عورتوں کے نفسیاتی اور  جنسی کیفیتوں کا اظہار، بھگتی اور  متصوفانہ کلام اور  گیتوں میں خالقِ کائنات محبوب اور  عورت عاشق، فارسی شاعری کے محبوب کا حسن اس کے مختلف جلوے اس کے مظالم عاشق کو لہولہو کرنے کی خواہش اردو غزل گو شعراء کے شعوری اور  غیر شعوری طور پر ان کے اثرات مختلف تجربوں اور  مختلف تجربوں کی سطحوں پر قبول کیا ہے۔ اقبال متین اس دور کے ایک نمائندہ غزل گو فنکار بھی ہیں اردو، فارسی روایا ت سے انہوں نے گہر ا اثر قبول کیا ہے۔ غزل کا ایک رجحان یہ بھی ہے کہ عاشق محبوب کو لذت آمیز اور  کبھی کبھی چبھنے والی سچائی مختلف انداز سے سمجھانے کی کوشش کرتا ہے۔ مندرجہ ذیل شعر سے شرنگار رس شہد کے قطروں کی طرح لپک رہا ہے۔ غور فرمایئے اس کے شرنگار رس کی گہری معنویت کا بھی بخوبی اندازہ ہوتا ہے   ؎

 منظر منظر  تیر ا پیکر،  نفس نفس  تیری  ہی شبیہ تیرے بدن کو اپنے بدن  کا  راز  بنانے  والا  میں 
پوری غزل اقبال متین کے تخلیقی ذہن کی خوبصورت دین ہے۔ چند اور  اشعار ملاحظہ فرمایئے   ؎

 ناگن بن کر جھومنے والی دشا دشا پر چھائیں 
تری بن کے سپیرا  سہج سہج من  بین  بجانے  والا  میں 
 آنسو بن کر  آنکھوں سے پلکوں  پر آنے  والا تو
تجھ کو اپنے دل میں رکھ کر سب سے چھپانے والا میں 
 برساتوں میں  آگ لگا کر  مجھ کو جلانے  والا  تو
بھیگ بھیگ کر  اپنے غم کی راکھ  بجھانے  والا میں 
    رات رات بھر مجھ میں چھپ کر باتیں کرنے والا تو
تجھ  کو  اپنے  باہر  لا کر  پیار  جتانے  والا  میں 
’’من و تو‘ یا ’’تو اور  میں ‘‘کہیں بھی الگ الگ نہیں ہیں۔ ہر شعر ایک ایسی تصویر ہے جس میں دو پیکر ہیں اور  ان میں نہیں ہے جو فکشن کے فن کار کی دین ہیں۔ مثلاً   ؎

یسی کیا بات تھی خود بھی نہ پہچان سکے 
اپنا گھر ڈھونڈتے ہم اپنے ہی گھر سے گزرے 
میں جس کے سائے میں جا بیٹھا تھا دن دن بھر

کوئی بتائے کہ اب وہ شجر کہاں ہو گا

یہ کھڑکیاں تھیں ، یہ دیوار تھی، یہاں در تھا

اسی زمین پہ یارو کبھی مرا گھر تھا

اس پہاڑی پہ بھلا آگ لگا دی کس نے 
دیکھتے دیکھتے منظر وہ سبھی راکھ ہوا

آنکھیں بھیگی تھیں کہ دروازے پر آہٹ سی ہوئی
وہ کوئی تھا ہی نہیں صرف ہوا کا جھونکا

ہمارا کہا ہے  ہماری وفا کا ذکر ہی کیا
اسی فسانے میں لیکن کہیں حضور بھی ہیں 
کچھ اس قدر ہے تری یاد کی مہک دل میں 
کہ دل کے زخم چمن بندی لہو کر لیں 
اقبال متین نے غزل کی روایات کا اثر ضرور قبول کیا ہے لیکن وہ روایت پرست نہیں ہیں۔ بلکہ انہوں نے کلاسیکی آہنگ کو جذب کرنے کی کوشش کی ہے۔ یہی وجہ ہے ان کی غزلوں میں اکثر نئے تجربے کلاسیکی آہنگ کے   ساتھ ملتے ہیں۔ نیا لہجہ ہے اور  نیا تیور ہے۔ مثلاً    ؎
ہمارا کہا  ہے   ہماری وفا  کا ذکر  ہی کیا
اسی فسانے میں لیکن کہیں حضور  بھی ہیں 
کچھ اس قدر ہے تری یاد کی مہک دل میں
کہ دل کے زخم  چمن بندی  لہو  کر لیں 
ہمیں نے سی لئے لب اپنے ورنہ اے صیاد
چمن میں پھولوں کے دل بھی لہو لہو ہوتے 
یہ  بھی  انداز  ہو ا  یاد  کا  تیری  آخر   
دل میں برچھی کی انی رکھ کے کوئی پل گزرا

   کس سے پوچھوں کہ مرے نام کی تختی ہے کہاں
میرے سینے میں تو ویرانے سمائے ہوئے ہیں 
   قلم میرا مجھی سے خونِ دل مانگے ہے کاغذ پر
میں آنکھیں موند لوں ، جذبِ دروں کی جست دیکھوں بھی

رؤف خیرؔ (حیدرآباد)
دینِ ضعیف

جویائے حق وہ ایک ستارے کو دیکھ کر 

کہنے لگا کہ اس میں بڑی آب و تاب ہے 
شاید یہی الہ مرا لاجواب ہے 
پھر یوں ہوا کہ آیا ستارہ زوال پر 

دیکھا جو چاند کو تو ارادہ بدل گیا
یہ سوچنے لگا کہ ستارہ سراب ہے 
شاید کہ جو خدا ہے یہی ماہتاب ہے 
اس کا بھی رات بھر میں چم و خم نکل گیا 

سورج کو دیکھنے سے بڑا مطمئن ہوا

اس کی چمک دمک تو بڑی لاجواب ہے 
سوچا کہ اب تلاش مری کامیاب ہے 
وہ بھی ہوا غروب مکمل جو دن ہوا

اب بندۂ  خدا وہ پریشان ہو گیا
یہ سوچنے لگا کہ خدا کس کو اب کہوں 
ممکن نہیں کہ ڈوبنے والے کو رب کہوں 
پایانِ کار مرحلہ آسان ہو گیا
عرفان کی تلاش تھی عرفان ہو گیا
لیکن یہ آج کیسا مسلمان ہو گیا
قائل نحوستوں کاہے انجم پرست ہے 
ڈرتا ہے بد عقیدہ اماوس کی ہو جو رات 

صدقے سڑک پہ رکھتا ہے پہلی کرن کے ساتھ
اللہ والا ہو کے توہم پرست ہے 
جو پائے حق کا دین تو دینِ حنیف ہے 
باطل پرست حاملِ دینِ ضعیف ہے 
     ٭٭٭

نثار احمد صدیقی کے افسانوں میں نئے تیوّر!

سید شکیل دسنوی (کٹک، اڑیسہ)


اُردو افسانہ نویسی کی روایت کافی دلچسپ ہے۔ اس صنفِ ادب کا باقاعدہ آغاز پریم چند کی سودیشی  ذائقہ رکھنے والی کہانیوں سے ہوتا ہے۔ ان کی کہانیوں کے مجموعے پریم پچیسی اور  پریم چالیسی نے کافی مقبولیت حاصل کی اور  افسانوی ادب نے پہلی بار قاری کے ایک وسیع حلقے تک رسائی حاصل کی۔ یہ وہ دور تھا جب روس اور فرانس کے انقلابات نے دیگر اصنافِ ادب کے ساتھ افسانہ نویسی کے فن کو ایک سماجی status اور وقار عطا کیا۔ یہ ادب برائے زندگی کے نظرئیے کی دین تھی۔ کارل مارکس کے اشتراکی نظریات نے عالمی ادب پر اپنے مخصوص اثرات مرتب کئے۔ 

سعادت حسن منٹو افسانہ نگار کی حیثیت سے اردو ادب میں ایک مستحکم شناخت رکھتے ہیں ، مگر کم ہی لوگ اس حقیقت سے واقف ہیں کہ عالمی افسانہ نویسی کی جدید روایت کو جوڑنے کا تاریخ ساز کریڈٹ منٹو کے حق میں جاتا ہے۔ ’’عالمگیر ‘‘ کا روسی ادب نمبر اپریل ۱۹۳۶ء میں منظر عام پر آیا۔ جسے ترتیب دینے کی ذمہ داری منٹو کو سونپی گئی تھی۔ جریدے کے اس تاریخی شمارے میں منٹو کے ترجمہ کردہ افسانے قیدی(لیر مطوف)، کتا (تور کینف)، تسکین و  اخواب (سلوگب)، تین سوال (ٹالسٹائی) اور  (چکر سلوگب) نے اردو افسانوی ادب میں ایک نئے Trendکا آغاز کیا اور  اس صنف ادب کو ایسی تازہ کاری عطا کی جس کے اثرات دور رس ثابت ہوئے۔ یہ بھی عجب اتفاق تھا کہ ’’عالمگیر ‘‘ کے روسی ادب نمبر سے قبل ’’ہمایوں ‘‘ نے مئی ۱۹۳۵ء میں روسی ادب نمبر اور  ستمبر۱۹۳۵ء میں فرانسیسی ادب نمبر شائع کیا جس کے پس پردہ منٹو کی فعال شخصیت ہی متحرک تھی۔ اس حقیقت کو فراموش نہیں کیا جا سکتا کہ اردو افسانوں کی روایت کو جدید عالمی رجحانات سے ہم آہنگ کرنے میں منٹو کا رول کافی اہم رہا ہے۔ 

اردو افسانوں کی روایت جب آگے بڑھی اور  مغرب سے اس صنفِ ادب کے تازہ اور  خوشگوار جھونکے مشرق کی سمت چلے تو انہیں اپنے دامن میں سمیٹنے کے لئے اردو افسانہ پوری طرح تیا ر تھا۔ ایڈ گرایلن پو، گالز و، وی، چیخوف، موپاساں اور  او ہنری کے افسانوں نے اردو افسانہ نویسی پر گہرے نقوش مرتب کئے۔ نئے ڈائمنشنس (Dimensions) عطا کئے  یہی وہ موڑ تھا جہاں سے اردو افسانہ نویسی کے سنہرے دور کا آغاز ہوتا ہے۔ سعادت حسن منٹو، راجندر سنگھ بیدی، کرشن چندر، عصمت چغتائی، قرۃالعین حیدر، خواجہ احمد عباس، انتظار حسین، شوکت صدیقی اور  غیاث احمد گدی وغیرہ جیسے صاحبِ طرز اور  بلند پایہ کہانی کاروں سے ادبی افق منور نظر آنے لگا۔ دوسری عالمی جنگ اور  تقسیم وطن  کے سانحۂ  عظیم نے افسانہ نویسی کے لئے وافر مواد فراہم کر دئیے تھے۔ اس دور کے بہت سارے شاہکار افسانوں کے تانے بانے بر صغیر کے ہجرت نصیب کر داروں کے اردگرد بُنے گئے تھے۔ اس دور کی کہانیاں خود اپنا راستہ بناتی چلی جاتی تھیں۔ منظر کو پس منظر سے روشن کرتی تھیں ، ماضی، حال اور  مستقبل بیک وقت ان میں سانسیں لیتا ہوا محسوس ہوتا تھا اور قاری اپنے عہد کی دھڑکنیں ، وقت کا زیر و بم تحت الشعور میں جذب ہوتا ہوا محسوس کرتا تھا۔ 

عروج و زوال میں چولی دامن کا ساتھ ہے ، کسے خبر تھی کہ ایک دہائی کے فاصلے پروہ موڑ آنے والا ہے جو شعر و ادب کا چہرہ مسخ کر کے رکھ دے گا۔ تحریک بند رجحانات کے زیر اثر دیگر اصنافِ ادب کے ساتھ افسانہ نویسی کا فن بھی عین عنفوانِ شباب میں مجہول ہو کر رہ جائے گا۔ چیستانی افسانوں کے تجربات اور  ابہام پرستی کے Craze  نے قاری کا خاتمہ کر دیا۔ آغاز و اختتام کے درمیان معلق افسانے قاری کو راس نہ آئے۔ زمین تو بدلی جا سکتی ہے مگر آسمان کا بدلنا کس کے بس میں ہے۔ 

انسان اپنی تشنہ خواہشات کی سیرابی، نفسیاتی الجھنوں کا حل اور  آدھے ادھورے خوابوں کی تکمیل حقیقی زندگی میں نہ سہی، تصورات کی دنیا میں ممکن ہوتا ہوا  دیکھنا چاہتا ہے ، مگر اس کے لئے قصے کہانیوں اور  افسانوں کا وسیلہ چاہئے ، چنانچہ افسانہ نویسی کا فن انسان کی انہیں نفسیاتی گتھیوں کا زائیدہ ہے تکنیکی نقطۂ  نظر سے ایک افسانے میں کہانی یا پلاٹ کا اپنے نقطۂ  عروج یعنیClimaxتک کچھ اس انداز سے لے جانا کہ اختتام پر قاری خود کو دیر تک لاشعوری کی گرفت میں کھویا ہوا محسوس کرے ، وہ اجزائے ترکیبی ہیں ، جن سے معیاری اور معیاری اور تکنیکی لحاظ سے مکمل افسانے کی ماہئیت وجود پذیر ہوتی ہے۔ 

’’کلائمکس اینٹی کلائمکس ‘‘ مشہور و معروف افسانہ نویس نثار احمد صدیقی کے افسانوں کا پہلا مجموعہ ہے۔ انہوں نے پنا متاع جن بازارِ ادب میں اس لئے پیش کیا ہے کہ قاری سے ترسیل کا رشتہ براہ راست قائم ہو سکے ، ان کے فن کا محاسبہ کیا جائے اور  ناقدین اس کی قدر و قیمت کا تعین کر سکیں۔ ساتھ ہی انکی ادبی شناخت مستحکم ہو سکے۔ زیر نظر مجموعے میں بیس افسانے شامل ہیں۔ پہلا افسانہ اپنے غیر متوقع کلائمکس کی وجہ سے قاری کو چونکا دیتا ہے اور  یہ تاثر قائم کرتا ہے کہ نثار احمد صدیقی ایک منجھے ہوئے قلمکار ہیں اور  اس صنفِ ادب پر ان کی گرفت کافی مضبوط ہے۔ یا سیت مجبوری کا نقطۂ  عروج ہے۔ ’’اجنبی شہر میں ایک انسان ‘‘ کی کہانی اس محور کے گرد گھومتی ہے اور  زندگی کا نہایت مکروہ چہرہ پیش کرتی ہے۔ جہاں امید نہیں ، وہاں مستقبل کا خواب نہیں ، جب جینے کی راہیں مسدود ہو جاتی ہیں تب فرار یت کا راستہ کھلتا ہے۔ ’’ایپی ٹاف ‘‘ کا تھیم زندگی کے کچھ ایسے  ہی روشن و تاریک پہلو کا المیہ بن کر سر مژگاں لرز نے لگتا ہے۔ عام طور پر افسانہ نویسی اپنے  پسندیدہ موضوع(Pet Theme)کا اسیر ہو کر رہ جاتا ہے ، مگر نثار احمد صدیقی اس سلسلے میں کافی محتاط نظر آتے ہیں۔ چند افسانے روایتی کم اور  علامتی زیادہ ہیں۔ مجموعہ کے دیگر افسانے اپنی جانب متوجہ کر لیتے ہیں ، اور  اختصار میں جامعیت کے مظہر ہیں۔ اختصار ان کے افسانوں کا خاص وصف ہے۔ مختصر افسانوں کے جملہ لوازمات، چست و درست فقرے ، الفاظ کے اصراف بجائے احتیاط، پلاٹ سے ہٹ کر ادھر اُدھر بھٹکنے سے احتراز اور  سب سے اہم تھیم پر ماہرانہ گرفت نہیں کامیاب افسانہ نویسوں کے زمرے میں شامل کر دیتا ہے۔ 

نثار احمد صدیقی کے افسانوں میں زندگی ہر قسم کی کشاکش سے نبرد آزما نظر آتی ہے ، کہیں آبدیدہ اور  کہیں مسکراتی ہوئی، کہیں ایک برہن کی طر ح سوگوار اور  کہیں کسی فلسفی کے پیچیدہ خیالات کی طرح الجھی ہوئی۔ جس کا کوئی اور  ہو نہ چھور۔ ان کے افسانوں کے تکنیک کا تجزیہ بھی کافی دلچسپ ہے۔ بیشتر معیاری افسانوں کا مرکزی خیال انسانی نفسیات گتھیوں میں الجھا ہوا نظر آتا ہے۔ افسانہ نویس کہانی کے تانے بانے بنتا ہے۔ کر داروں کی تخلیق کرتا ہے۔ کچھ عرصہ ان کے ساتھ جیتا ہے۔ ان کے خد و خال وضاحت کے ساتھ ابھارتا ہے اور  انہیں قاری کے حوالے کر کے آگے بڑھ جاتا ہے۔ نثار احمد صدیقی کے یہاں صورت حال ذرا مختلف ہے۔ 
وہ اپنی کہانی کچھ اس فنکاری کے ساتھ تخلیق کرتے ہیں کہ کر دار قاری کو اپنے اردگرد چلتے پھرتے اور  سانسیں لیتے ہوئے محسوس ہوتے ہیں۔ مگر کر داروں سے شناسائی پیدا کرنے کی ذمہ داری بڑی حد تک خود قاری پر چھوڑ دیتے ہیں ، جس کا نتیجہ یہ ہوتا ہے کہ کر داروں کی تکمیل میں افسانہ نویس کے ساتھ قاری بھی شریک کار ہو جاتا ہے۔ فطری طور پر ایسے مانوس کر داروں میں قاری خود کو تلاش کرتا ہے ، چنانچہ ان کے افسانوں میں بیشتر کر دار افسانہ نویس اور  قاری کے مشترکہ شعور سے نمودار ہوتے ہیں۔ یہ تکنیک نثار احمد صدیقی کے افسانوں کی ماہیت کو انفرادیت عطا کرتی ہے۔     ٭٭٭
  فراموش کردہ نابغہ

صائمہ اقبال 

 (ایم۔ اے۔ ریسرچ اسکالر علی  گڑھ مسلم یونیور سٹی)


Forgotten Genius کا ترجمہ کر رہی ہوں۔ پاکستان کے الطاف حسین اسد نے اپنے انگریزی مقالے کا آغاز ہی ان الفاظ میں کیا ہے۔
 Iqbal Mateen can be counted among the top ranking short writes of India
اپنے مقالے کے آخر میں انہوں نے بہت ہی واضح طور پر اعتراف کیا ہے کہ ہندوستان کے اہم نقادوں نے بادبان کراچی اقبال متین نمبر میں ان کے فن کی عظمت کی بازیافت کی ہے ، لیکن پاکستان میں اس خاموشی کا کوئی جواز نہیں ہے۔ ناصر بغدادی کا یہ دانش مندانہ قدم ہر طرح قابل ستائش ہے کہ انہوں نے پاکستان میں اردو کے چاہنے والوں کے سامنے اقبال متین کی اہمیت کو پھر سے tributeدیا۔ 

میں یہ ترجمہ ختم کر رہی تھی کہ پاکستان ہی کے ایک مصنف پروفیسر انوار احمد کی کتاب کے اشتہار پر کہیں نظر پڑی۔ ’’اردو افسانہ ایک صدی کا قصہ ‘‘۔ میں چونکہ اقبال متین کی شخصیت اور  فن پر ریسرچ کر رہی ہوں پروفیسر انوار احمد کو ای میل کیا اور  انہوں نے نوازش کی، کتا ب دیکھ کر بڑی محرومی ہوئی کہ ان کو اس افسانہ نگار کا نام ہی یاد نہ آیا۔ جس نے ہندوستانی ہونے کے باوجود اپنے افسانوی وقعت کو پہلے پہل پاکستان ہی میں منوایا۔ بہت اختصار سے کام لینے کی کوشش کروں اور  صرف اقتباسات ہی پر اکتفا کروں ، تب بھی میرے کرم فرما پروفیسر موصوف کی اردو فنکشن سے متعلق ان کی کتاب پر سوالیہ نشان لگایا جا سکتا ہے کہ وہ By birth پاکستانی ہیں۔ چنانچہ اس سے پہلے کہ میں نفسِ مضمون پر مزید کچھ کہوں پروفیسر محترم کے بارے میں اپنے قارئین کو بتاتی چلوں کہ انہوں نے پروفیسر ہونے کے باوجود مجھ ہیچ مداں صائمہ اقبال جن کے مجھ جیسے کئی شاگردوں کے اتنی کرم فرمائی کی کہ میرے ای میل کے ذریعہ مانگنے پر اپنی کتاب ’’از راہ نوازش فوری ’جاپان ‘‘سے مجھے بھجوا دی۔ موصوف سا کا یونیور سٹی ریسرچ انسٹی ٹیوٹ میں اُردو کے پروفیسر تھے۔ 2009 تا2011ء جاپان میں گزارنے سے قبل بہاء الدین زکریا یونیورسٹی ملتان میں وہ صدر شعبہ ا ردو ہے ، ان کی کتاب کے مطالعہ کے بعد جب میں نے اقبال متین کا ذکر نہ ہونے کے بارے میں ان سے راست سوال کر لیا تو انہوں نے معذرت کے ساتھ جواب دیا کہ:" I could not be able to write about him due to non availability of his books.   میرا خیال فوریForgotten Genius  کی طرف پھر سے متوجہ ہو گیا کہ اس حقیقت کا انکشاف ہر طرح ضروری ہے۔ کہ Partition of India  سے پہلے جس افسانہ نگار نے اپنی تخلیقی صلاحیتوں کا بیج لاہور میں بویا تھا۔ Formation of Pakistanکے بعد اس کی فصل پاکستان میں کٹی ہی نہیں۔ میں پروفیسر انوار احمد کی اس طرح شکر گزار ہوں کہ اپنے Ph.D. کے تھیسس(Thesis)کے لئے اپنی برملا بات کو آگے بڑھانے کا انہوں نے اس طرح راستہ تو سُجھا دیا۔ چنانچہ میں اقتباسات ہی پر فی الوقت تکیہ کرتی ہوئی آگے پڑھتی ہوں کہ قلم نے راہ پالی ہے۔ 

’’(۱) اقبال متین کا پہلا افسانہ ۱۹۴۳ء میں شائع ہوا تھا اور  وہ بھی ادب لطیف میں جس کے ایڈیٹر احمد ندیم قاسمی تھے۔ اس وقت اقبال متین کی عمر صرف ۱۵ سال تھی  اور وہ نویں درجے کا طالب علم تھے۔ ‘‘    عابد سہیل ’’بادبان ‘‘ کراچی اقبال متین نمبر صفحہ   ۶۶:۔ 

(۲) قاسمی صاحب نے مجھے سر سے پیر تک اور  پیر سے سر تک دیکھا۔ میں اور  بھی  سٹ پٹایا۔ شاید میری گھبراہٹ کو سمجھ کر وہ مسکرائے۔ کہا، بیٹھ جائیے ! میں بیٹھ گیا۔  پوچھا۔ ’’لاہور کیسے آنا ہوا۔ ؟ ‘‘ میں نے کہا۔ ’’میٹرک کا امتحان دینے آیا ہوں۔ ! ‘‘کچھ اس طرح ہنسے ، جیسے سارا راز جان گئے ہوں۔ کہنے لگے۔ 

’’ہم لوگ تو اس پر رشک کرتے ہیں کہ جامعہ عثمانیہ جیسی درسگاہ حیدرآباد کو حاصل ہے  اور آپ لوگ امتحان دینے لاہور آتے ہیں۔ ‘‘

مجھے کچھ سوجھا نہیں۔۔۔ کہا۔۔ ’’جی جی اس بہانے سے سیاحت بھی ہو جاتی ہے۔۔ تعلیم بھی ہو جاتی ہے ، تعلیم بھی، اور  شہر شہر گھومنے سے بھی آدمی بہت کچھ سیکھتا ہے۔ ‘‘ ’’کہانی کی کہانی ‘‘ بادبان کراچی اقبال متین نمبر صفحہ (۳۶۶)

(۳)’’چلئے !پھر ادب لطیف کے دفتر چلتے ہیں۔ ‘‘  ہاں تو قاعدے اور  تمیز سے میں کرسی پر ٹک گیا۔ جیسے نیم نشستہ ہوں۔ قاسمی صاحب پھر مخاطب ہوئے۔ ’’آپ نے میٹرک کا امتحان کامیاب کر لیا ہوتا،   افسانے تو بعد میں بھی لکھے جا سکتے ہیں۔ ‘‘ یہ مشفقانہ پند و نصائح میرے لئے نامانوس نہ تھے۔   میرے بزرگوں نے بھی یہی سب کچھ کہا تھا۔ جب کہ مجھے بچپن سے ہی ادب کا چسکا تھا۔ میں نے کہا۔ 

’’جی میں امتحان کی تیاری بھی کر رہا ہوں۔ یہ کہانیاں تو پہلے لکھ لی تھیں۔ ‘‘

پوچھا۔ ’’آپ نے اپنا نام کیا بتلایا۔ ؟ ‘‘

میں نے کہا۔ ’’اقبال متین ‘‘

کہا۔ ’’آپ حیدرآباد کے لوگ ’ق‘ کو ’خ‘ کیوں بولتے ہو۔ ؟ ‘‘

مجھے ایک دم سوجھی۔۔۔ میں نے کہا۔ ’’  جس طرح آپ پنجاب کے لوگ ’ق‘ کو ’ک‘ بولتے ہیں۔ ‘‘

کھل کر ہنسے۔۔۔ کہا۔ ’’جواب تو معکول ہے۔ ‘‘

احمد ندیم قاسمی کی ادب میں قد آور شخصیت کے آگے  طالب علم اقبال متین کا شمار  ہی کیا ہو سکتا تھا۔ لیکن ان کا کھل کر ہنس دینا میرا حوصلہ بڑھانے  کیلئے بہت تھا۔ 

پوچھا۔ ’’اس نوٹ بک میں کیا لکھ رکھا ہے۔ ‘‘
میں نے کہا۔ ’’تین کہانیاں ہیں ادب لطیف کے لئے۔ ! ‘‘

کہنے لگے۔۔ ’’یہ نوٹ بک چھوڑ جائیے۔ میں دیکھ لوں گا۔ ‘‘

میں تعمیل حکم میں نوٹ بک حوالے کی اور  اجازت لے کر چلا آیا۔ یوں لگتا تھا جیسے  ذہن و دل پر ایک بوجھ دھرا تھا، جو اُتر گیا۔ 

بادبان کراچی، اقبال متین نمبر صفحہ (۳۶۸)

(۴)  یہاں یہ ظاہر کر دینا ضروری ہے کہ ’’گریو یارڈ ‘‘ میں  ’’میں ‘‘ کا کر دار بھی اقبال متین ہی ہے ، کوئی اور  نہیں۔۔۔ اس کہانی نے مرزا ادیب کو اس حد تک متاثر کیا تھا کہ ادب لطیف کا تقریباً پورا اداریہ انہوں نے اس کہانی کے لئے صرف کر دیا تھا۔  
اقبال متین کو زندگی نے خود کچھ کم دکھ نہیں دیئے۔ اپنے غموں کے بھاری گٹھر میں دنیا جہاں کے غموں کا اضافہ کر کے اقبال متین زندگی کی ڈگر پر چلتا ہوا اپنے دور کی ایسی داستانیں لکھ رہا ہے ، جن کو آنے والا زمانہ بھی یاد رکھے گا۔ 


رتن سنگھ۔۔ 
بادبان کراچی صفحہ (۶۵)

(۵)پہلی کہانی۔۔۔ چوڑیاں ادب لطیف  ۱۹۴۳ء   مدیر احمد ندیم قاسمی

(۶) دوسری کہانی۔ سنہری لکیریں    فروری ۱۹۴۶ء ندئر صلاح الدین احمد


(۷)تیسری کہانی۔  مرگھٹ   جون ۱۹۴۶ء  مدیر فکر نونسوی، اقبال متین کے افسانے جلد دوم  (صفحات، ۴۳۵، ۴۴۵، ۴۵۶)

نوٹ ابتدائی یہ تینوں کہانیاں پاکستان میں شائع ہوئیں۔ 


(۸) پریم چند کے بعد اردو کے ممتاز فکشن نگاروں کی فہرست مرتب کی جائے تو اس میں ایک اہم نام اقبال متین کا بھی رہے گا۔ خواہ یہ فہرست کتنی ہی مختصر ترین کیوں نہ ہو۔ ‘‘  پروفیسر سلیمان اطہر جاوید۔ بادبان کراچی صفحہ(۱۷۹)

اقبال متین کا تخلیقی سفر نصف صدی سے زائد عرصے پر محیط ہے۔ قابل ذکر بات یہ ہے کہ اس پورے عرصہ میں وہ ایک سچے اور  کھر ے ادیب کی طرح، ستائش کی تمنا اور صلے کی پرواہ سے دور  رہ کر پورے خلوص اور  انہماک کے ساتھ  ادب کی تخلیق میں منہمک رہے۔ ان کا ایقان ہے کہ ادبی سیاست اور  گروہ بندیاں کسی ادیب کے ادبی مقام کا تعین نہیں کرتیں بلکہ ادیب کی فکر کی آنچ میں تپ کر صفحہ قرطاس  پر منتقل ہونے والا فن پارہ اگر شاہکار درجہ اختیار کر لے تو ادب کی تاریخ میں اس کا مقام از خود متعین ہو جاتا ہے۔ اقبال متین کی تخلیق کردہ افسانوی کائنات اتنی متنوع اور رنگا رنگ ہے کہ اردو افسانے کی تاریخ ان کے ذکر کے بغیر نامکمل رہے گی۔ 
  ڈاکٹر احمد طارق(شعبہ اردو بریلی کالج۔ مقالہ۔ صفحہ۲۵)


میں پروفیسر قمر رئیس کی ایک انتھالوجی ’’نمائندہ اردو افسانے ‘‘ مطبوعہ ۱۹۹۴ء سے  یہ اقتباس بطورخاص لے رہی ہوں جب کہ پروفیسر انوار احمد کی انتھالوجی  ’’اردو افسانہ ایک صدی کا قصہ ‘‘ (۱۵۰۔ افسانہ نگاروں کا تذکرہ) مطبوعہ ۲۰۱۰ء نقشِ ثانی ہے۔ 

 میں سوچ رہی ہوں کہ پروفیسر انوار احمد کی کتاب ذہنی تحفظات کا صیقل شدہ آئینہ تو نہیں ہے ؟ پہلے اس اقتباس کو ذہن نشین کر لیجئے۔ 


’’ اردو افسانے کے رحجانات کا جائزہ لیتے ہوئے  یہ حقیقت فراموش نہیں کی جاسکتی کہ حقیقت نگاری کی جس روایت کو ترقی پسند ادیبوں نے فروغ دیا تھا۔ نئے تقاضوں کے تحت اس میں توسیع و ترمیم ہوتی رہی۔  ترقی پسندی سے حریفانہ رشتہ رکھنے والے بعض نقادوں نے یہ الزام لگایا ہے کہ سوویت روس میں Zhadanovنے اشتراکی حقیقت نگاری کا جو تصور پیش کیا تھا، اسے اردو کے ترقی پسند ادیبوں نے اپنا یا اور  پیش کیا۔ یہ کسی طرح درست نہیں۔ اسٹالن کے دور میں پیش کئے جانے والے اس نظریہ کے مطابق اشتراکی انقلاب اور  اشتراکی نظام کی تعمیر میں مصروف عوام کی جدوجہد کو پیش کرنا ہی ادب کا مقصود  ٹھہرا تھا اور اس پیشکش میں محنت کش طبقہ کی طرف   داری ضروری تھی۔ ‘‘


اُردو کے افسانہ نگاروں کے لئے یہ تصور کبھی قابل قبول نہیں ہوا۔ اس کے مقابلے میں انھوں نے پریم چند کی طرح تنقیدی حقیقت نگاری کا تخلیقی رویہ اپنا یا۔ ترقی پسند حقیقت نگاری کے معروضی وجود میں یقین رکھتے ہیں اور  انسانی فلاح کے لئے اسے بدلنے پر زور دیتے ہیں۔ وہ طبقاتی کشمکش سے پیدا ہونے والے مسائل کا بھی شعور رکھتے ہیں۔ لیکن ان کا مقصود نظر ہم عصر معاشرہ کی پیچیدہ حقیقتوں کی ترجمانی ہی رہا ہے۔ ظلم و استحصال کے خلاف وہ احتجاج ضرور کرتے ہیں۔ لیکن ان کا رویہ اسالاً انسانی درد مندی اور  انسان دوستی کا رویہ ہی رہتا ہے۔ وہ خارجی اشیا ء اور  انسان کے درمیان ایک فعال اور  متحرک رشتے میں یقین رکھتے ہیں۔ اور  افسانے میں اس رشتے کی نزاکت اور  تہ داری کو پوری قوت سے پیش کرتے ہیں۔ نیچر لزم کے بر عکس وہ زندگی  کی منفی قوتوں کے مقابلہ میں مثبت قوتوں کو آگے بڑھاتے ہیں اور  ظلمت میں روشنی کے متلاشی ہوتے ہیں۔ لیکن یہ سار ا عمل ان کے تخلیقی شعور کا تابع ہوتا ہے۔ حقیقت نگاری کے اس تصور کی وضاحت اس لئے کی گئی کہ اس کے بارے میں غلط فہمیاں پھیلائی گئی ہیں ، اور  اسے سپاٹ بیانیہ اور  پولیس کی ڈائری سے تعبیر کیا گیا ہے۔ جو ایک مضحکہ خیز الزام ہے۔ حیا ت اللہ انصاری، عصمت چغتائی، بلونت سنگھ، اور  احمد ندیم قاسمی  کے علاوہ رام لعل، جیلانی بانو، اور  اقبال متین کی کہانیوں میں بھی فطرت اشیاء اور انسان کے درمیان اسی پیچیدہ رشتے کی نشان دہی ملتی ہے۔ راجندر سنگھ بیدی  اور  بعض دوسرے ادیبوں کی حقیقت پسند انہ کہانیوں میں تہذیبی، اشاراتی اور  اسطوری عناصر کا اضافہ اس میں نئی جہتوں کی تعمیر کرتا ہے۔ مثال کے طور پر اقبال متین کی کہانیوں ’’گٹھری ‘‘ اور  ’’نچاہوا لبم ‘‘ میں بوڑھی عورت کی گٹھری آخر آخر متوسط طبقے کے جھوٹے وقار، رکھ رکھاؤ اور  نمائش پرستی کی علامت بن جاتی ہے۔ ’’نچا ہوا البم ‘‘ میں مصنف نے تلازمہ خیال کے ذریعہ مرکزی کر دار کے داخلی اسرار کھولے ہیں۔ 


ترقی پسند ادب کے معمار مرتبہ پروفیسر قمر رئیس سے ایک اقتباس اور  اہم ترین اقتباس کے بعد اپنی بات کو آگے بڑھانے کی جسارت کروں گی۔ مجھے دکھ ہے کہ میں پروفیسر انور احمد سے عرض کروں گی ادب میں زہنی تحفظات کو اس حد تک روا رکھنا کہ ضمیر اور  ادبی دیانت کے آگے اپنے ہی قلم کو جواب دہ ہونا بڑے بڑے آدمیوں کو زیب نہیں دیتا۔ قمر رئیس لکھتے ہیں :۔ 


’’یہاں میر ا مدعا معاصر افسانہ نگاروں کی قدر شناسی نہیں بلکہ بعض اہم رحجانات کی نشاندہی کرنا ہے۔ تاہم یہاں یہ ضرور عرض کروں گاکہ  قر ۃ العین حیدر، اقبال متین، جوگندرپال  اور اقبال مجید  نے جس جادۂ  اعتدال کو اپنایا،  موضوع اور  ٹکنیک میں جس ہم آہنگی پر زوردیا۔ علامتی اظہار میں جس چابکدستی کا رویہ اختیار کیا اور  افسانے میں افسانویت کے جوہر
کو مختلف وسائل سے جس طرح قائم رکھا  وہی جدید افسانہ کی صحیح سمت تھی  اور  آخر  آخر افسانے کے اس رویے نے نوجوان افسانہ نگاروں کو متاثر کیا اور  وہ ارادی ابہام کی شب خونی ڈگر سے ہٹ کر صحیح راستہ پر آ گئے۔ ‘‘

اب مجھے صرف اتنا عرض کرنا ہے کہ اردو افسانے تحقیق و تنقید نے عنوان سے بیکن بکس ملتان ۱۹۸۸ء میں پروفیسر انوار احمد کی کتاب چھاپی اس وقت تک اقبال متین کی حسب ذیل پانچ کتابیں چھپ چکی تھیں جو افسانوں اور  ناول پر مشتمل تھیں۔ (۱)اجلی پرچھائیاں۔ ۱۹۶۰ء (افسانے )، (۲)نچاہوالبم۔ ۱۹۷۳ء(افسانے )، (۳)چراغ تہہ داماں۔ ۱۹۷۶ء(ناول)، (۴) خالی پٹاریوں کا مداری۔ ۱۹۷۷ء(افسانے )، (۵)آگہی کے ویرانے۔ ۱۹۸۰ء(افسانے )


ان کے علاوہ کئی کہانیاں نظمیں ، غزلیں پاکستان ہی کے ایسے جرائد میں چھپ چکی تھیں ، جن کا شمار وقیع ترین جرائد میں ہوتا تھا۔ مثلاًادب لطیف لاہور، ادبی دنیا لاہور، سیپ کراچی، افکار کراچی، اوراق لاہور۔ اوراق لاہور میں اقبال متین کی اشاعت کا یہ حال تھاکہ اوراق کے مدیر محترم وزیر آغا جیسے انھیں بھول ہی نہ سکتے تھے۔ سیپ کراچی کا مشہور زمانہ ناولٹ نمبر ہی میں اقبال متین کا ناولٹ ’’چراغ تہہ داماں ‘‘ پہلی بار شائع ہو کر اس حد تک مقبول عام و خاص ہوا تھاکہاردو ادب میں ناولٹ نے اپنے معیار کی توقیر کی ہر بزم ادب میں داد لی، کتابی صورت میں آنے سے قبل ہی جب محمود احمد ہنرؔ نے اس کو سیپ کراچی سے شاہکار الہ آباد میں ڈائجسٹ کیا۔ 
سیپ کراچی کا ناولٹ نمبر ۱۹۶۷ء میں شائع ہوا تھا۔ جس میں حیات اللہ انصاری کا ناولٹ ’’پرانے کوہ و صحرا ‘‘ صفحہ ۱۹ پر، کرشن چندر کا ناولٹ ’’دس روپے کا نوٹ ‘‘ صفحہ ۳۹پر، محمد احسن فاروقی کا ناولٹ ’’جہنم ‘‘صفحہ ۶۳پر، قرۃ العین حیدر کا ناولٹ’’آخر شب کے ہم سفر ‘‘صفحہ ۸۱پر، اقبال متین کا ناولٹ ’’چراغ تہہ داماں ‘‘ صفحہ ۱۰۷ پر، اس کے بعد شرون کمار ورما ’’دیوار ‘‘ قاضی عبدالستار ’’داراشکوہ ‘‘ کے سواتین چار ناولٹ اور  بھی شامل تھے۔ جن میں ام عمارہ، عوض سعید وغیرہ کے ناولٹ تھے۔ انکے بعد پانچ چھ تراجم تھے۔ 


ان کے علاوہ فنون لاہور، داستان گو لاہور، اور  نگارش وغیرہ جن کے خاص نمبروں میں اقبال متین کی نگارشات شائع ہوئیں تھیں۔ ہندوستان کے بے شمار رسائل کاتذکرہ کرنے کا یہاں کوئی محل نہیں ہے۔ میں اقبال متین پر کام کر رہی ہوں۔ ان کی تحریروں نے جو بات میرے ذہن و دل میں بسا کر رکھ دی ہے وہ بس اتنی سی ہے کہ ’’قلم ‘‘ کسی بھی تخلیقی روپ میں بے ضمیری کے خلاف احتجاج کا دوسرا نام ہے۔ قلم گفتہ کہ من شاہِ جہانِ عام۔ 


پروفیسر انوار احمد کو  ’’ترقی پسند فکشن نگاروں میں ایک صدی کا قصہ ‘‘اردو افسانے کو سنانے کیلئے صرف اقبال متین کی اہمیت کا علم نہیں ہے کیوں کہ ان کو اقبال متین کی کتابیں نہیں ملیں۔ چلئے بادل ناخواستہ تسلیم کرتی ہوں کہ اردو کتاب کے فکشن کی حقیر طالب علم ہوں جب کہ اردو ادب ہی کے طفیل جھکی ہوئی پلکوں کو آنکھ ملانے کا حوصلہ ملا ہے۔ بصد ادب پروفیسر انوار احمد سے ملتجی ہوں کہ صرف ترقی پسند افسانہ نگاروں کی حد تک ان کی اس بے اعتنائی سے ان افسانہ نگاروں کی مستند بڑائی سے تو کوئی انکار نہیں کرے گا۔ ان کی کتا ب ۱۹۸۸ء کی اشاعت اول سے لے کر ۲۰۱۰ء کے نقش ثانی تک اردو فکشن پر انکی خود ساختہ وسعت ذہن و نظر ضرور معرضِ بحث میں آئے گی اور  مستقبل کا اردو ادب کا ہر باب علمیہ جانتے ہوئے کہ اقبال متین کی اردو فکشن  میں جو اہمیت ان کے افسانوں کے تخلیقی فن کو ملحوظ رکھتے ہوئے اظہر من الشمس ہے اس کی طرف سے منہ پھیر کر آنکھیں بند کر لینے پر بھی ایک اور  مشکل یوں در پیش ہو جاتی ہے کہ ۲۰۱۰ء کے نقش ثانی تک صرف پروفیسر محترم انوار احمد او ر ان کی اعانت کرنے والی ادبی باج گزاروں کی پوری ٹیم کو اتنا تو معلوم ہو جانا چاہیئے تھا کہ نہ پڑھنے والے لکھنے کی ضرورت اور  نہ ہینگ لگتی نہ پھٹکری صرف ایوارڈس کی فہرست دیکھ کر اور  اپنی ساکھ بچانے  کیلئے اس نام کی رفعت پہچان لی جاتی تو اپنا ہی رنگ چوکھاہو جاتا اور  کسی کا کچھ نہ جاتا۔ 


میں پندرہ سولہ ایوارڈس کی فہرست لکھ کر صاحب کتاب اور  ان کے معاونین ادب کا وقت خراب کرنے کی جسارت تو نہیں کروں گی صرف چھ ایوارڈس کا انکشاف ضروری سمجھتی ہوں کہ معرض بحث کتا ب کا نقش ثانی ۲۰۱۰ء میں شائع ہو گیا تھا اور  اردو ادب کی دنیا ۱۹۸۸ء سے بائیس سال تک اپنی ایک ٹانگ پر ٹھہری ہوئی تھی۔  
۱۔ مولانا ابولکلام آزاد ایوارڈ۔ پانچ لاکھ روپے اور  سند ۲۰۰۹ء(اتر پردیش اردو اکیڈیمی)


۲۔ مخدوم محی الدین ایوارڈ۔ ایک لاکھ رہے اور  سند ۲۰۰۳ء(آندھرا پردیش اردو اکیڈیمی)


۳۔ غالب ایوارڈبرائے اردو نثر۔ پچاس ہزار روپے۔ تمغہ اور  سند ۲۰۱۰ء (غالب انسٹیٹیوٹ دہلی)


۴۔ حلقہ ارباب ذوق شکاگوایوارڈ۔ پچیس ہزار روپے۔ ۲۰۰۵ء (سنگت شکاگو، امریکہ)


۵۔ پٹی سری راملو ایوارڈ۔ تلگو یونیورسٹی ، بسٹ Bestاردو اسکالر۔ دس ہزار روپے اور  سند۲۰۰۰ء


۶۔ اعتراف ادبی خدمات ایوارڈ، پانچ ہزار روپے  اور  سند ۱۹۹۳ء  (آندھراپردیش  اردو اکیڈیمی حیدرآباد)صرف اتنا عرض کرتی چلوں ، چھوٹا ہوکہ بڑا اہم ہو کہ غیر اہم، ادیب ہو کہ ادیب نما، شاعر ہوکہ متشاعر صرف ایک آدمی ہی توہے وہ بھی اردو ادب کے فکشن کا، سو چھوڑئیے اقبال متین کو لیکن ترقی پسندادب کے افسانہ نگاروں کی ایک ایسی بار آور نسل جس کا ذکر کئے بغیر سارے اردو ادب کی تاریخ معتبر و مکمل ہوہی نہیں سکتی، اردو افسانہ  ایک صدی کا قصہ کیلئے کیا جواز فراہم کرتی ہے۔ اللہ ہی جانے۔ 


اقبال متین، قاضی عبدالستار، رتن سنگھ، عابد سہیل، انور عظیم، اقبال مجید، جوگندر پال (یہ نام میں نے قصداً زیر بحث کتا ب میں ہونے کے باوجود لیا ہے ) غیاث احمد گدی ، احمد یوسف اور  الیاس احمد گدی مجھے تو صرف اس پیڑھی کی اہمیت جتا کر اپنی بات ختم کرنی ہے۔ ویسے اردو ادب کا یہ بہتا دریا میرے مبلغ علم سے کہیں زیادہ وسیع تر ا مواج ہے اور  کئی ایسے نام اس بہتے دریا کا حصہ بن رہے ہیں جن کی اہمیت مستقبل طے کرے گا۔ جیسے انور سجاد، عبدالصمد، فیاض رفعت، شوکت حیا ت، شیخ احمد، طارق چھتاری، ساجد رشید، سید محمد اشرف، مشرف علام ذوقی، حسین الحق، نگار عظیم وغیرہ وغیرہ فی الوقت تو بقول اقبال متین   ؎

     اب یہ اپنی وفا کا حاصل ہے
سوچ لینا ، اداس ہو جان
٭٭٭

شمسؔ دیوبندی
غزلیں 

پیار محبت اور  وفا کے سب جذبے  بے کار گئے 

ہم سے دنیا جیت گئی اور  ہم دنیا سے ہار گئے 

بکنے پر آمادہ تھے ہم کوئی دام لگاتا تو 

شام ڈھلے بازار سے اُٹھ کر اپنے گھر بے زار گئے 

ہم نے دی آواز تو ہم سے اپنوں نے منھ موڑلیا
اس نے پکارا تو اس جانب لوگ دوانہ وار گئے 

ایک ہمارا ذکر ہی کیا ہے شام ڈھلے اس محفل میں 
پیر و مرشد، ملّا، پنڈت، واعظ، میکشِ یار گئے 

ہم نے خوشیاں چھوڑ کے اپنی تیر ا غم اپنایا ہے 

ایک اکیلا دل ہی کیا ہم تجھ پر دنیا وار گئے 

غیروں کی بے پروائی کا شمسؔ کسی سے شکوہ کیا 

جن کی خاطر گھر در چھوڑا وہی ٹھوکر مار گئے 

نبھا سکے گا نہ مجھ سے وفا زیادہ تو

کہ اک فقیر ہوں میں اور  امیر زادہ تو

وفا کسی کو کہیں بھیک می نہیں ملتی 

لئے پھرے ہے کہاں دامنِ کشادہ تو

ترے فریب سے اب لوگ ہو چکے واقف

اتار بھی دے شرافت کا یہ لبادہ تو

تری وفاپہ بھروسا ہے پھر بھی ڈرتا ہوں 

بدل نہ جائے کسی روز بے ارادہ تو

تری مجال کہاں ان کاساتھ دے پائے 

وہ شہسوار ہیں اور  شمسؔ پا پیادہ تو

  ٭٭
عادل اسیرؔ دہلوی کی دو کتابیں۔ ایک تعارف

ڈاکٹر محفوظ الحسن (گیا)


عادل اسیر دہلوی کانام اردو میں محتاجِ تعارف نہیں ، ادب اطفال کے تعلق سے ان کی خدمات ناقابل  فراموش ہیں۔ بچوں کی مثبت ذہنی تربیت اور  اعلیٰ اخلاق و کر دار کی تعمیر اور  ان کے اندر بہترین انسانی صفات کا بیج بونے کا جو کام انھوں نے کیا ہے اس سے صرفِ نظر کرنا سورج پر دھول پھینکنے کے مترادف ہو گا۔ 


اِدھر حالیہ چندبرسوں سے وہ اب بڑوں کے لئے کچھ کرنے کی راہ پر چل نکلے ہیں۔ غالطاًداغہائے  سینہ کو تاز ہ تر رکھنے کے لئے ہیں انھوں نے قصہ پارینہ کو چھیڑا ہے کہ شاید ہم اپنا بھولا اور  کھویا ہوا رستہ و مقام دوبارہ حاصل کر سکیں ، اس سلسلے کی پہلی کڑی جو میری نظر سے گذری ہے وہ ہے رباعیات داراشکوہ کا اردو ترجمہ!


۴۸ صفحات پرمحیط اس کتاب کا مقدمہ پروفیسر عراق رضا زیدی نے تحریر کیا ہے۔ اپنے بارہ صفحات کے پُر مغز مقدمہ میں پروفیسر موصوف نے مغل حکمرانوں کی علم دوستی پر بالعموم اور  دارا شکوہ کی ہمہ دانی پر بالخصوص روشنی ڈالتے ہوئے اس کی بہترین صلاحیتوں ، معرفت و سلوک اور  انسانی قدروں کے تحفظ کی کو ششوں کو سراہتے ہو ئے اس کے مقابلے میں اور نگ زیب(جسے عالمگیر اور  رحمتہ اللہ علیہ کہتے ہوئے لوگوں کی زبان نہیں تھکتی ہے ) کی بد طینتی  نیز اپنے والدین اور  بھائیوں کے ساتھ نارواسلوک کا ذکر کرتے ہوئے داراشکوہ کے کر دار کی اعلیٰ ظرفی کونمایاں کیا ہے۔ نیز اس کی شاعرانہ صلاحیتوں پر بھی مدلل روشنی ڈالی ہے۔ داراشکوہ کے متعلق ان کا یہ بیان بے حد اہم ہے۔ 


’’داراشکوہ فطرتاً صوفی منش انسان تھا۔ لیکن خاندانی طور پر آمرانہ مزاج کا حامل تھا۔ سونے پر سہاگہ  یہ کہ شہزادہ ہونے کے ساتھ ساتھ ولی عہد سلطنت بھی تھا۔ ان دو  متضاد پہلوؤں نے اس کی شخصیت ہی کو دو جداگانہ صفات کا پیکر بنادیا۔ یہی وجہ ہے   کہ وہ سلطنت کے کاموں میں الجھتا تو کسی مغل حکراں سے کم نظر نہیں آتا۔ اس   کے برعکس جب وہ عرفانی محفل کی زینت بنتا تو ایک باکر دار صوفی کی شکل میں   دکھائی دیتا۔ ‘‘


موصوف نے اپنے ایک مقدمے میں مختصر مگر جامع انداز میں فارسی شاعری میں تذکرہ نگاری اور  رباعی گوئی پر گفتگو کرتے ہوئے رباعی کے اوزان اور  فن پر مختصر روشنی ڈالنے کے بعدداراشکوہ کی رباعیوں کے موضوعات و مضامین کا بڑی خوبی اور  خوبصورتی سے احاطہ کرتے ہوئے کہ داراشکوہ ایک مستند شاعر اور  رباعی گو کی حیثیت سے پیش کرنے میں کامیابی حاصل کی ہے۔ نیز عادل اسیر دہلوی کی فنِ رباعی گوئی سے انسیت اور  ان کی فارسی کے تراجم پر قدرت کا بڑے سلیقے اور  ہنر مندی سے اعتراف کیا ہے۔ 


دراصل ’’رباعیات داراشکوہ ‘‘ دارا شکوہ کے فارسی رباعیوں کا منظوم ترجمہ ہے اس ترجمے میں اصل فارسی متن کے ساتھ اردو ترجمہ بھی درج کیا گیا ہے۔ پہلے فارسی متن اس کے بعد اردو ترجمہ (رباعی کی رباعی میں ہی) پیش کیا گیا ہے۔ 


میں عروض سے کما حقہ واقف تو نہیں۔ مگر اپنے محدود علم و مطالعے کی حد تک یہ دعویٰ کے ساتھ کہہ سکتا ہوں کہ عادل اسیرؔ دہلوی نے ترجمہ کرتے وقت فنکارانہ ہنر مندی دکھائی ہے۔ نیز حتی الامکان رباعی کے مضامین و موضوعات کو پورے کا پور اچار ہی مصرعوں میں مکمل طور پر پیش کرنے میں کامیابی سے ہم کنار ہوئے ہیں۔ الفاظ کے انتخاب میں بھی ہنر مندی اور  سلیقہ کا ثبوت پیش کیا ہے۔ جس کی داد مقدمہ نگار نے بھی دی ہے۔ دوتین رباعی بطور مثال پیش کرنے کی اجازت چاہتا ہوں۔ 

    ہر عیب کہ درجہان بود من دارم
بی عیب  مگو  توئی مکن آزارم

بگذار  بحق  نیک و بد کردارم
شاید کہ بہ فضل خویش ساز کارم

ترجمہ :۔    
دنیا کا ہر اک عیب ہے مجھ میں پنہاں
بے عیب نہ مجھ کو  تو سمجھ  اے ناداں 

تو چھوڑ  خدا  پر  مرے  نیک و بد کو
ہوفضل سے اس کے مرا ہر کام آساں 

    در ہجر  تو بودہ اندوہ و آزارم
از وصل  تو رفت  ہستی و  پندارم 

   شادی آمدنصیب جانم گردید

اکنون تن و جان خود بہ راحت دارم

ترجمہ :۔   
دوری سے تری مجھ تو دکھ درد ملے 

جب  وصل  ہوا ،  ہستی  و  پندار  گئے 

حاصل  ایسی  ہوئی  مسرت مجھ کو
 راحت ہے نصیب اب جان و تن کومرے 


رباعیات کے مضامین و موضوعات متنوع ہیں۔ یہ رباعیاں پڑھنے سے تعلق رکھتی ہیں۔ ان رباعیوں کا عادل اسیرؔ دہلوی نے دیوانِ داراشکوہ (مطبوعہ پاکستان) دیوان داراشکوہ (مطبوعہ ایران) مجمع البحرین، حسنات العارفین، رسالہ حق نما، سکینتہ الاولیاء رسالہ حق نما(انگریزی) دارا شکوہ حیات و تصانیف، منتخباتِ آثار وغیرہ نامی داراشکوہ کی خود تحریر کردہ اور  دوسروں کی تصنیف کروہ کتابوں سے اکٹھا کیا ہے۔ آخری صفحہ پر تمام ماخذات کی تفصیلی نشاندہی کر دی ہے۔ 


عادل اسیر دہلوی مبارکباد کے مستحق ہیں کہ انہوں نے داراشکوہ کی شاعرانہ عظمت اور  فنکارانہ ہنر مندی کی تفہیم کی راہ آسان کر دی ہے۔ سرِ ورق پر دارا شکوہ کی شبہیہ کا سکیچ متاثر کرتا ہے۔ جس سے اس کی معصومیت اور  سادگی ظاہر ہوتی ہے۔ کمپوزنگ کی غلطی مجھے نظر نہیں آئی۔ طباعت بہترین اور  کاغذ عمدہ ہے۔ غیر معمولی کتا ب کی قیمت بہت ہی  معمولی ہے۔ اُمید ہے صاحب علم و فن، قدردان سخن اس کتا ب کی پذیرائی کریں گے۔ 


 دوسری کتا ب جو میرے پیش نظر ہے وہ خواجہ میر دردؔ کی تصنیف ’’اسرار الصلوٰۃ ‘‘ کا اردو ترجمہ ہے۔ 

ہم سب یہ جانتے ہیں کہ خواجہ میر دردؔ ایک مستند شاعر تھے اور  صوفی بزرگ تھے ، سلسلہ نقشبندیہ سے ان کا تعلق تھا۔ ان کا اردو دیوان  مختصر ہے اور  فارسی اردو سے ذرا زیادہ ضخامت رکھتا ہے۔ مگر عام اردو خواں کی فارسی شاعری اور  نثر سے واقفیت بہت کم لگتا ہے۔ عادل اسیر دہلوی نے میر دردؔ کے فارسی رسالہ کو محفوظ رکھنے کی خاطر اردو ترجمہ کے ساتھ ساتھ متن بھی شائع کر دیا ہے۔ اس سے دو فائدے ہوئے ہیں۔ اول تو یہ کہ عام اردو خواں کی پہنچ تک یہ دینی رسالہ آ گیا۔ نیز فارسی متن بھی محفوظ ہو گیا۔ 


عادل اسیر دہلوی نے ابتداء میں اختصار کیساتھ خواجہ میر دردؔ کے خاندانی حالات نیز ان کی تصنیفاتِ نثرکا  نام اور  تعداد کی اطلاع فراہم کر دی ہے۔ اس کے بعد اسرارالصلوٰۃ کا تعارف نہایت جامع مگر مختصر انداز میں پیش کر دیا ہے۔ جس کے مطالعہ کے بعد ’’اسرار الصلوٰۃ ‘‘ کو پرھنے کی طرف طبیعت خود بخود راغب ہو جاتی ہے۔ 


تصوف میرے خیال میں تزکیہ نفس اور  تطہیر قلب کا نام ہے۔ یہ تزکیہ نفس اور  تطہیر کیسے ہو اس کو جاننے کا نام غالباً سلوک اور  اس کو جان کراس پر عمل کرنے کانام سالک ہے۔ میردردؔ چونکہ خود ایک سالک تھے۔ لہٰذا نماز کے اسرار کو کھول کھول کر بتانے کی اس رسالے میں انھوں نے کوشش کی ہے تاکہ متبعین راہِ سلوک کو اس راہ کو سمجھنے اور  اس پر عمل کرنے میں دشواری کا سامنا نہ کرنا پڑے۔ 


نماز عبادات میں ایک اہم عبادت ہے۔ خواجہ دردؔ نے اس عبادت کو سات حصوں میں تقسیم کیا ہے اور  ہر حصے کو کسی نہ کسی اسم الٰہی سے متصف دکھایا ہے۔ مثلاً نیت، تکبیر، قیام، قعود، رکوع، سجدہ، سلام وغیر ہ کے مطالعہ کے بعد نماز کی حقیقت کما حقہٗ منکشف ہوتی ہے۔ 


میری رائے میں لفظی ترجمہ کی جگہ اگر سلیس اردو میں اس کا ترجمہ کیا جاتا تو زیادہ عام فہم رسالہ ہو جاتا اور  زیادہ سے زیادہ لوگ اس سے مستفیض و مستفید ہو سکتے تھے۔ 


اس کے باوجود میں یہ کہہ سکتا ہوں کہ عادل اسیر دہلوی نے ایک بڑا کام کیا ہے ، بالخصو ص ان لوگوں  کے لیے  جو مختلف سلاسل سے وابستہ ہیں اور تزکیہ نفس و تطہیر قلب کی دوا تجویز کرتے ہیں ، یہ رسالہ روحانی تربیت کی راہ میں ایک مثبت کڑی کاکام انجام دیتا ہے۔ ایسی میری رائے ہے۔ توقع ہے اہل علم و فضل اسے آنکھوں سے لگائیں گے اور  دل میں بسائیں گے۔
٭٭٭

افسانچے 
رحیم انوؔر (کاماریڈی)

جیسی کرنی ویسی بھرنی

وہ اپنے معصوم بچے کو گود میں لئے کئی بار ماں کو ناراضگی  سے  جھٹک دیا کرتا تھا، ماں حسرت بھری نظروں سے اپنے بے بس بوڑھے شوہر کو دیکھ کر خاموش ہو جاتی، پھر پچیس سال بعد آج اُس کا اپنا بیٹا بھی اِس طر ح کا سلوک کر رہا تھا اور  وہ اپنی بیوی کی طرف نظر اٹھائے مایوسی سے دیکھ رہا تھا۔۔ !

    ڈھلتا سورج


وہ ریلوے پلیٹ فارم پر بنی پتھر کی بینچ پر بیٹھے شام کے غروب ہوتے ہوئیت سورج کو دیکھ رہا تھا۔ بالکل اکیلا اور  سوچ رہا تھا۔ بالکل  اس طرح وہ اپنی عمر کا تجزیہ کیا کہ وہ اسی طرح ڈھلتے سورج کی طرح ہے۔ نجانے کس وقت اس کی زندگی کی شام ہو جائے۔۔ !

آشیانہ

وہ ایک سایہ دار درخت کے نیچے بیٹھے آسمان کی بلند یوں کو چھوتی ہوئی باریک ٹہنیوں کو بغور دیکھے جا رہا تھا۔ جس پرایک ننھی چڑیا گھونسلہ بنارہی تھی، وہ اُداس سا ہو گیا۔ سوچنے لگا اُس نے اپنے بچوں کیلئے ایک گھر بھی نہ بناسکا۔ غربت اور  مہنگائی کی وجہ سے اُس کی یہ دیرینہ حسرت اُس کے دل میں ہی رہ گئی تھی۔ !

   ٭٭٭
طنز و  مزاح
راجہ مہدی علی خاں 

غالبؔ اور  فیض احمد فیضؔ
  غالبؔ:۔ نقشِ فریادی  ہے  کس کی  شوخیِ  تحریر کا
سرخ کیوں ہے پیرہن تری اک پیکرِ تصویر کا

  فیضؔ۔ کیاکہوں میں فیضؔ نے جو کچھ بھی لکھا چھپ گیا

نقش فریادی  تھا  نقش ایک  خوبئی  تقدیر کا

غالبؔ:۔ خوب  کی ہے  لالہ کاری  صفحۂ  قرطاس  پر
کیسے ڈھونڈا  آپ نے  ہراک  نشا نہ  تیرکا
فیضؔ:۔ سخت جانی  قوافی،  کچھ  نہ  مجھ  سے پوچھئے  
صبح کرنا  شام  کا  لانا  تھا  جوئے  شیر کا

غالبؔ:۔ پوچھ سکتا  ہوں  اسیری کے  وہ  دن کیسے کٹے
خط وہاں  آتا  تھا کیا  پطرسؔ  کا یاتا ثیرؔ کا

فیضؔ:۔ کیاکہوں  میں تھا  اسیری میں  سیاست  زیر پا
نقشِ مضرب تھا  ہر اک حلقہ  میری زنجیر کا

غالبؔ :۔ نقش فریادی میں ہاں اک نظم  ’تنہائی ‘ بھی ہے
 مدعا  سمجھا  نہیں اس  خواب  کی تعبیر کا

فیضؔ:۔ آگہی دام  شنیدن حسب قدر  چاہے بچھائے
 مدعا   عنقا  ہے   اپنے  عالم ِ تحر  یر  کا

غالبؔ:۔ فیضؔ صاحب آپ تو مجھ سے بھی آگے بڑھ گئے
مجھ پہ ہی  پڑنا تھا کیا وار  آپ کی شمشیر کا

مجھ سے کھل جاؤ  بوقتِ مئے پرستی  ایک دن    

ورنہ جرم  پیش ہو گا  رکھ کر عذرِ مستی ایک دن 

کاروانِ ادب

   مصنف: ڈاکٹر محبوب راہیؔ (بارسی ٹاکلی ضلع اکولہ)     غزل کے بعد۔۔۔ 

     مبصر :۔  نذیرؔفتح پوری        قیمت:  150/-روپے 

رابطہ: اسباق پبلی کیشنز، سائرہ منزل، لوہ گاؤں روڈ پونہ 411032

ڈاکٹر محبوب راہیؔ کا شعری مجموعہ پیش نظر ہے۔ یہ راہیؔ صاحب کی پانچویں کتاب ہے جو اسباق پبلی کیشنز پونے کے زیر اہتما م شائع ہوئی ہے۔ راہیؔ صاحب ایک فعال، بیدار اور  خلوص پسند قلمکار ہیں۔ جنہوں نے بے تحاشہ لکھا ہے ، بے غرض لکھا ہے ، بے خوف لکھا ہے ، بے پناہ لکھا ہے ، اور  نظم و نثر میں ہر موضوع پر اپنے فن کی جولانی اور  جذبے کی فراوانی کا اظہار کیا ہے۔ روز آنہ جب سورج طلوع ہوتا ہے اور  ان کی دہلیز پر دستک دیتا ہے تو راہیؔصاحب ہاتھ میں قلم اور  کاغذ لئے اس کا استقبال کرتے ہیں ، دن بھر کی مسافت کے بعد سورج جب اپنی کرنوں کی چادر سمیٹ کر جانے کی تیاری کرتا ہے اور  الوداعی سلام کرنے ان کی دہلیز پر آتا ہے تب بھی وہ ہاتھ میں قلم اور  کاغذ اٹھائے آخری سلام کے ساتھ سورج کو رخصت کرتے ہیں۔ دن بھر کا تھکا ماندہ سورج رات کی پناہوں میں چلاجاتا ہے  لیکن راہیؔ صاحب کے حصہ میں آرام کہاں ؟وہ رات گئے تک یا تو کسی غزل کی مقطع نگاری میں مصروف رہتے ہیں یا کسی مضمون کی تکمیل میں منہمک ہو جاتے ہیں۔ ان کی شاعری اور  مثبت جذبے کی حامل تنقید پر بہت کچھ اظہار خیال کیا جاچکاہے ، زیر مطالعہ کتاب میں شامل انکی نگارشات انکے دھنک رنگ جذبوں کی غماز ہیں اس سے پہلے شایدکم ہی یہ بات معلوم ہو گی کہ راہیؔ صاحب نے گیت بھی لکھے ہیں اور دوہوں پر بھی طبع آزمائی کیہے ، ان کی نظمیں صرف اخبارات کے توسط سے مطالعہ میں البتہ ان کی رباعیات کے سابقہ مجموعوں میں بھی شامل ہیں اور معیاری ادبی رسائل کے توسط سے بھی یہ قارئین کے ذہنوں پر دستک دے چکی ہیں۔ ’’غزل کے بعد۔۔۔ ‘‘ان کے بیان کو جو وسعت میسر آئی ہے یہ مجموعہ اسی کا عکاس مظہر ہے۔ یہاں کسی کا ایک شعر یاد آ رہا ہے    ؎  
     اظہارِ دردِ دل کا تھا اک نام شاعری   یارانِ بے خبر نے اسے فن بنا دیا
   شاعر :۔ ڈاکٹر اسلم حبیب        اپنے گھر تک آ پہنچا ہوں 

    مبصر :۔ رؤف خیرؔ(حیدرآباد)09440945645
(شعری مجموعہ)

  صفحات:۔ (۱۴۴)


     قیمت :200/-روپے 

  پتہ:۔ B-14/594    حضر ت شیخ روڈ، مالیر۔ مالیر کوٹلہ  148023- (پنجاب)

مالیر کوئلہ کے ہر دل عزیز ڈاکٹر اسلم حبیب عوام میں طبی خدمات کی وجہ سے مقبول تو ہیں ادبی سطح  پر اپنے شعروں اور  گیتوں کے ذریعے خواص کے دل موہ لینے کا ہنر بھی جانتے ہیں۔ انھوں نے بڑی آسان دل نشیں زبان میں شعر کہہ کر اپنی پہچان بنائی ہے۔  

 یاں غرض کے ہیں سارے ڈھب صاحب
   کون   ملتا   ہے ، بے  سبب  صاحب

وہ   پرندے  تھے   موسموں  کے   اسیر

اڑ گئے کب کے سب کے سب صاحب

میں  بھی  منہ  میں  زبان  رکھتا   ہوں
آڑے  آتا  ہے   پر  ادب  صاحب

کیوں  توقع   رکھوں  کسی  سے   میں

مجھ  کو  کافی ہے  میرا  رب  صاحب

ان کے اشعار میں عربی یا فارسی کی موٹی موٹی تراکیب نہیں پائی جاتیں کیوں کہ ان کے زیادہ ترمخاطب پنجابی ہیں مگر تلمیحات قرآنی بڑے سلیقے سے برتی گئی ہیں۔ جیسے    ؎

مرے اجداد میں سے ہو گا کیا

بدل کر گھر کی جو چوکھٹ گیا ہے 

برسوں بعد حضرت ابراہیم علیہ السلام اپنے بیٹے اسمعیل علیہ السلام کے غیاب میں ان کے گھر آتے ہیں اور  خیریت دریافت کرتے ہیں۔ بہو جو حضرت ابراہیم ؑ سے نا واقف ہے ، حضرت اسمعیل ؑ کے تعلق سے شکوے شکایات کے دفتر کھول دیتی ہے۔ جاتے جاتے وہ کہہ جاتے ہیں کہ صاحبِ خانہ (اسمعیل ؑ) آئے تو اس سے کہنا کہ ’’گھر کی چوکھٹ بدل ڈالے۔ ‘‘وہ یہی بات اپنے شوہر سے کہتی ہے تو حضرت اسمٰعیلؑ سمجھ جاتے ہیں کہ ان کے والد حضرت ابراہیم ؑ آئے تھے اور  بہو میں قناعت کا فقدان دیکھ کر چوکھٹ بدلنے یعنی طلاق دینے کا مشورہ دے کر گزر جاتے ہیں۔ اس پورے واقعہ کو ڈاکٹر اسلم حبیب نے بڑے ہنر سے  ایک شعر میں بیان کر دیا ہے۔ 


ڈاکٹر  اسلم حبیب کا لہجہ یکسر غیر روایتی  اور  چونکا نے والا ہے۔   ؎

گھٹا کی کوٹھری سورج کا گھر سلامت ہے
کہ آدمی ابھی امکان بھر سلامت ہے 

منزل کی قیمت مت پوچھ
راہ میں دھکے  کھا کے دیکھ
پتھر بھی  کھِل اٹھیں گے
 ایک  نظر مسکا  کے دیکھ
کب تک پوجا غیروں کی

خود  پہ  ایماں لا کے دیکھ
یہی سبب ہے کہ وہ قرب و جوار میں اپنے ہنر سے عوام و خواص کے دلوں میں جگہ بنانے میں کامیاب ہیں۔ ان کے لہجے  کا نیا پن قاری و سامع کو متاثر کرتا ہے۔   ؎

بدلتے  وقت  کی  پہچان  چاہیئے  مجھ کو
 جدید  رحل  میں  قرآن  چاہیئے مجھ کو

یہ کائنات تو ساری ہی میرے علم میں ہے

اب اس سے آگے کی پہچان چاہیئے مجھ کو

میں اپنی روح کی کلیاں  کہاں سجاؤں گا
مرے  خدا  نیا  گلدان  چاہیئے  مجھ کو

شاعر ’’دہریہ ‘‘ نہیں ہے بلکہ صر ف ’’رحل ‘‘ جدید مانگ رہا ہے جس کی نظر میں ساری کائنات ہے اور  وہ اپنی وسعتِ نظر کیلئے نئے آفاق کا طلب گار ہے اس کے اندر نمو پانے والی کلیاں نئے گلدان کی متقاضی ہیں۔ 


شاعر کے ہاں مخالفین کو گرویدہ بنا لینے کا ہنر بھی ہے۔ دیکھئے اسلم حبیب کہتے ہیں   ؎

سبھی سانپوں کو اپنی بین سے مسحور کر ڈالا
مرا اخلاص ہی دیکھو سپیرا ہوتا جاتا ہے 

یہی اخلاص ان کی کامیابیوں کی ضمانت ثابت ہوتا ہے۔ ڈاکٹر اسلم حبیب کی نظر سیاسی  منظر نامے پر بھی ہے۔ ان کا طنز ملاحظہ فرمایئے۔   ؎   وہاں بغداد میں بم پھٹ رہے تھے  یہاں  میں  اللہ اللہ  کر رہا  تھا

وہ آگے بڑھ کر نئی نسل کو للکارتے ہوئے غیرت دلاتے ہیں    ؎

نظر کا،  فکر کا،  فن کا  ایاغ  روشن کر
چراغ بعد میں ، پہلے دماغ روشن کر

یہ شمعیں کام نہیں آتیں رزم گاہوں میں

یہاں تو اپنے لہو کے چراغ روشن کر

 بہر حال ’’اپنے گھر تک آ پہنچا ہوں ‘‘ ہر اعتبار سے قابلِ داد مجموعہ ہے  اس کا کھلے دل سے استقبال ہونا چاہئے۔
 ٭٭٭

